
KOMISIONERI PËR MBROJTJEN NGA DISKRIMINIMI 

 

Nr.______Prot.                            Tiranë, më ____.____.2022 

             

       V E N D I M 
 

Nr. 126, datë 20.06.2022 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1
, të ndryshuar, Komisioneri për Mbrojtjen nga Diskriminimi shqyrtoi 

ankesën nr. 242, datë 29.12.2021, e 36 familjeve,  që i përkasin pakicës kombëtare egjiptiane 

të qytetit të Kavajës, të cilët përfaqësohen nga Shoqata “Drejtësi Sociale”, ku pretendohet 

diskriminim për shkak të “etnisë”2
 nga ana Bashkisë Kavajë. 

 

Në përfundim të shqyrtimit të ankesës, Komisioneri për Mbrojtjen nga Diskriminimi
3
,  

 

K O N S T A T O I: 

 

I. Parashtrimi i fakteve sipas subjektit ankues. 

Sipas informacionit të dhënë në ankesë, rezulton se këto familje që i përkasin pakicës 

kombëtare egjiptiane jetojnë në varfëri ekstreme dhe në kushte shumë të vështira jetese në 

lagjen nr. 2, në godinat e ish-Ndërmarrjes së Grumbullimit (në kapanone) Kavajë. Shoqata 

“Drejtësi Sociale” ka sqaruar se këto familje janë zhvendosur nga banesat e tyre, për shkak se 

trojet, ku ishin ndërtuar këto banesa, i janë kthyer ish-pronarëve. Zhvendosja e tyre është 

kryer pas një marrëveshjeje me Bashkinë Kavajë, pjesë e së cilës ishte edhe garantimi i 

furnizimit me energji elektrike nga ky institucion. Pala ankuese pretendon se prej disa ditësh, 

këtyre familjeve iu është ndërprerë energjia elektrike nga OSHEE sh.a., me arsyetimin se 

Bashkia Kavajë nuk mund të garantojë më furnizimin e tyre me energji elektrike. Në këto 

kushte, është kërkuar që familjet egjiptiane të lidhin kontrata individuale me OSHEE sh.a. 

Pala ankuese thekson faktin se ndërprerja e energjisë elektrike gjatë stinës së dimrit është jo 

                                                           
1
 Në vijim do t’i referohemi me shkurtesën LMD; 

2
 Komisioni Europian kundër Racizmit dhe Intolerancës (ECRI) ka adoptuar një qasje të gjerë duke e përkufizuar 

“diskriminimin racor” se përfshin “racën, ngjyrën, gjuhën, besimin fetar, shtetësinë, origjinën kombëtare apo 
etnike”, (ECRI, General Policy Recommendation Nr. 7 on National Legislation to Combat Racism and Racial 

Discrimination, CRI(2003)8, adopted 13 December 2002, par 1(b). 
3
 Në vijim do t’i referohemi me shkurtesën KMD. 

normale dhe familjet që i përkasin pakicës kombëtare egjiptiane po kalojnë kohë tepër të 

vështira. 

Për sa më sipër, Shoqata “Drejtësi Sociale” thekson faktin se familjet që i përkasin pakicës 

kombëtare egjiptiane, po diskriminohen për shkak të etnisë, duke mos u siguruar banim të 

përshtatshëm, sipas ligjit nr. 22/2018 “Për strehimin social”, duke iu cënuar të drejtat 

themelore të njeriut. Këto familje kërkojnë të strehohen në banesa të përshtatshme, për të 

patur një jetë normale dhe dinjitoze, si dhe kërkojnë lidhjen e energjisë elektrike në godinat, 

ku jetojnë aktualisht. 

II. Ndjekja e proçedurës për shqyrtimin e ankesës nga Komisioneri. 

Komisioneri mori në shqyrtim ankesën e sipërcituar, në referencë të kompetencës së 

parashikuar në nenin 32, pika 1, gërma a), të ligjit nr. 10221/2010 “Për Mbrojtjen nga 

Diskriminimi”, të ndryshuar, që i atribuon të drejtën të shqyrtojë ankesat nga personat ose 

grupet e personave që pretendojnë se janë diskriminuar, sikurse parashikohet në këtë ligj.  

 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese 

shkaqesh, por në mënyrë të shprehur neni 1, i ligjit parashikon mbrojtjen nga diskriminimi për 

shkak të “etnisë” duke përcaktuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, 

përkatësinë prindërore, përgjegjësinë prindërore, moshën, gjendjen familjare ose martesore, 

gjendjen civile, vendbanimin, gjendjen shëndetësore, predispozicionet gjenetike, pamjen e 

jashtme, aftësinë e kufizuar, përkatësinë në një grup të veçantë, ose me çdo shkak tjetër.” 

 

Neni 5, i ligjit nr.10 221/2010 “Për Mbrojtjen nga Diskriminimi”, të ndryshuar, parashikon 

ndalimin e diskriminimit për shkaqet e përmendura në nenin 1 të këtij ligji. Sipas këtij neni 

ndalohet gjithashtu mosmarrja në shqyrtim, sipas rasteve të përmendura në nenin 3 të këtij 

ligji, të një ankimi ose procedure, si dhe çdo forme tjetër sjelljeje, që pengon zbatimin e 

parimit të trajtimit të barabartë.  

 

Neni 7, i LMD, të ndryshuar, parashikon shprehimisht: “1. Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët 

publikë ose privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta ose të ngjashme, në krahasim me persona të tjerë ose grupe të 

tjera personash, përbën diskriminim. 2. Eliminimi i të gjitha privilegjeve dhe i diskriminimit të 

padrejtë, garantohet për cilindo, në bazë të të drejtave vetjake, politike, ekonomike, shoqërore 

dhe kulturore të siguruara nga Kushtetuta e Republikës së Shqipërisë dhe aktet 

mailto:info@kmd.al
http://www.kmd.al/


3 

                                                                                                     
            Adresa: Rruga e Durrësit,  Nr.27, Kodi Postar 1001,Tiranë , Tel: +355 4 2431078, E-mail: info@kmd.al, web:www.kmd.al 

 

ndërkombëtare të ratifikuara nga Republika e Shqipërisë, si dhe nga ligjet në fuqi. 3. 

Autoritetet publike kanë detyrimin për të promovuar barazinë dhe për të parandaluar 

diskriminimin gjatë ushtrimit të funksioneve të tyre.” 

 

Në Kreun III, të ligjit të sipërcituar parashikohet mbrojtje e posaçme nga diskriminimi në 

fushën e të mirave dhe shërbimeve. Ky ligj në nenin 20, pika 1, të tij parashikon se: “1. 

Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t’i arrijë ose t’i përdorë ato: a) duke 

refuzuar t’i japë një personi apo grupi personash të mira apo shërbime për shkaqet e 

përmendura në nenin 1 të këtij ligji; b) duke refuzuar t’i ofrojë një personi të mira apo 

shërbime në mënyrë të ngjashme, ose me cilësi të ngjashme, ose në kushte të ngjashme me ato 

në të cilat këto të mira apo shërbime i ofrohen publikut në përgjithësi.” 

Hapat proçedurialë të ndjekur nga strukturat përkatëse të Komisionerit për Mbrojtjen nga 

Diskriminimi, paraqiten si më poshtë vijojnë:  

A. Pas analizimit të ankesës nr. 242, datë 29.12.2021, si dhe në vijim të plotësimit të 

dokumentacionit përkatës nga ana e Shoqatës “Drejtësi Sociale”, u konstatua se nga 

pikëpamja formale, ajo i plotësonte kërkesat e parashikuara nga neni 33, pika 3 të ligjit 

nr. 10 221, datë 04.02.2010 “Për Mbrojtjen nga Diskriminimi”, të ndryshuar. Për këtë 

arsye, Komisioneri për Mbrojtjen nga Diskriminimi filloi proçedurat përkatëse për 

shqyrtimin e saj. 

B. Mbështetur në nenin 33, pika 7
4
, të ligjit nr. 10 221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi iu drejtua 

Bashkisë Kavajë, me shkresën nr. 129 prot., datë 18.01.2022, ku kërkohej informacion 

mbi çështjen e parashtruar nga subjektet ankuese. 

 

Informacioni i kërkuar nga Bashkia Kavajë konsistonte mbi çështjet e mëposhtme: 

1. Informacion mbi numrin e saktë të familjeve që i përkasin pakicës kombëtare 

egjiptiane, të zhvendosura në Godinat e ish-Ndërmarrjes së Grumbullimit Kavajë, 

datën dhe arsyet e zhvendosjes së tyre në këto godina; 

2. Informacion mbi afatin kohor, që familjet e sipërcituara do të jetojnë në këto godina; 

3. Ç’parashikon marrëveshja e Bashkisë Kavajë me familjet që i përkasin pakicës 

kombëtare egjiptiane, lidhur me sistemimin e tyre në banesa të përherëshme, si dhe 

mbi pagesën e energjisë elektrike për sa kohë këto familje do të jetojnë në Godinat e 

ish-Ndërmarrjes së Grumbullimit Kavajë; 

                                                           
4
 Neni 33, pika 7, i ligjit 10 221/2010, parashikon:“Me marrjen e ankesës, komisioneri verifikon faktet. Për këtë 

qëllim, komisioneri mund t’u kërkojë ankuesit dhe personit kundër të cilit është drejtuar ankesa, të paraqesin 
parashtrime me shkrim brenda 30 ditëve nga dita që palët marrin njoftimin. Kur e çmon të nevojshme, 

komisioneri merr informacione dhe nga çdo person ose burim tjetër”. 

4. Informacion mbi mënyrën se si është planifikuar nga Bashkia Kavajë, sistemimi i 

këtyre familjeve, në banesa të përshtatshme dhe përherëshme për to; 

5. Periudha kohore përgjatë së cilës, Bashkia Kavajë ka paguar energjinë elektrike të 

konsumuar nga famijet që i përkasin pakicës kombëtare egjiptiane, të zhvendosura në 

Godinat e ish-Ndërmarrjes së Grumbullimit Kavajë; 

6. Informacion mbi arsyet e ndërprerjes së energjisë elektrike në këto godina dhe cilat 

janë masat që do të ndërmerren për lidhjen e saj për këto familje; 

7. Çdo informacion tjetër, që ka lidhje me çështjen objekt ankese.  

Shkresa e sipërcituar iu dërgua për dijeni edhe OSHEE sh.a., Drejtoria Rajonale Kavajë dhe 

palës ankuese. Nëpërmjet kësaj shkrese, KMD kërkoi të administronte informacion edhe nga 

OSHEE sh.a., Kavajë, së cilës iu kërkua të dërgojë informacion mbi çështjet e poshtëcituara: 

1. Data e ndërprerjes së energjisë elektrike për familjet që i përkasin pakicës kombëtare 

egjiptiane, të zhvendosura në Godinat e ish-Ndërmarrjes së Grumbullimit Kavajë; 

2. Komunikimi zyrtar me Bashkinë Kavajë lidhur me këtë çështje; 

3. Kopje e njoftimit të OSHEE sh.a. për ndërprerjen e energjisë elektrike në këto godina; 

4. Informacion mbi masat e marra për të siguruar energji elektrike për këto familje;  

5. Çdo informacion tjetër, që ka lidhje me çështjen objekt ankese.  

- Bashkia Kavajë dhe OSHEE sh.a., Kavajë nuk i dërguan përgjigje shkresës së sipërcituar 

të KMD-së. 

 

- Në vijim, nga informacioni i ardhur me e-mail në datën 11.02.2022, nga Shoqata Drejtësi 

Sociale, KMD u bë me dije lidhur me faktin se ka patur zhvillime të tjera në përkeqësim 

të gjendjes së 36 familjeve që i përkasin pakicës kombëtare egjiptiane, pasi në datën 

10.02.2022, banorëve u është rihequr energjia elektrike. Banorët i janë drejtuar OSHEE 

për të gjetur mënyrën që t’i rilidhen dritat me kontratë sipas legjislacionit në fuqi, por kjo 

shoqëri u ka kërkuar vërtetim, që ata banojnë në godinat e ish-Ndërmarrjes së 

Grumbullimit (në kapanone) Kavajë, me leje të Bashkisë Kavajë. 

Banorët i janë drejtuar Drejtorisë Juridike pranë Bashkisë Kavajë për marrë këtë dokument, 

por nga subjekti ankues pretendohet se ky titullar u është drejtuar atyre duke përdorur  gjuhë 

me natyrë diskriminuese për shkak të racës. Në e-mail theksohet fakti se banorët, të cilët 

jetojnë prej 25 vitesh në këtë qytet, vijojnë të hasen me këto sjellje diskriminuese ndaj tyre. 

 

- Në këto kushte, KMD iu drejtua sërish institucioneve të sipërcituara, nëpërmjet shkresës 

nr. 305 prot., datë 11.02.2022, ku u bën kujtesë për kthim përgjigje shkresës nr. 129 prot., 

datë 18.01.2022, së KMD-së, duke vënë në dukje informacionin e dërguar me e-mail nga 

pala ankuese, ku reflektohet shqetësimi për përkeqësimin e situatës së këtyre familjeve 

egjiptiane. 

- Në përgjigje të shkresës së sipërcituar të KMD-së, Bashkia Kavajë dërgoi shkresën nr. 

236/2 prot., datë 28.02.2022, nëpërmjet së cilës sqaron se aktualisht në ambientet e ish- 

Ndërmarrjes së Grumbullimit, Kavajë, janë strehuar përkohësisht 36 familje të pakicës 

kombëtare egjiptiane, nga të cilat 29 familje janë bërë banorë të qytetit të Kavajës prej 

vitit 2013 e në vijim, ndërkohë që 7 familjet e tjera janë banorë të përhershme në qytetin 

e Kavajës.  

29 familjet egjiptiane, të sipërcituara, pasi kanë paraqitur kërkesat e tyre në Zyrën e Gjendjes 

Civile pranë Bashkisë Kavajë, të shoqëruara me kontratat respektive të qirasë, janë regjistruar 

duke u bërë banore të qytetit të Kavajës prej vitit 2013 e në vijim dhe janë strehuar në 

ambientet e ish-Repartit Ushtarak Kavajë, i cili në vitin 2018, u tjetërsua në park rekreativ të 

këtij qyteti. 

Në këto kushte, të gjithë familjet që ishin strehuar në ambientet e ish-Repartit Ushtarak u 

sistemuan përkohësisht në ambientet e ish-Ndërmarrjes së Grumbullimit, Kavajë, ku 

vazhdojnë ende të banojnë. Bashkia Kavajë thekson faktin se momentalisht nuk ka mundësi 

financiare për të ndërtuar banesa sociale, për të sistemuar këto familje egjiptiane. 

Në lidhje me furnizimin e këtyre familjeve me energji elektrike, Bashkia Kavajë sqaron se në 

bashkëpunim me OSHEE sh.a., Drejtoria Rajonale Kavajë, po mundësohet lidhja e kontratave 

individuale të këtyre familjeve, duke vendosur sahatin matës të energjisë elektrike për secilën 

prej tyre. 

Ndër të tjera, Bashkia Kavajë vë në dukje faktin se për ecurinë e veprimeve të mëtejshme për 

furnizimin e këtyre familjeve me energji elektrike, do ta njoftojë KMD-në në vijimësi. 

- OSHEE sh.a. nuk i ktheu përgjigje shkresës së KMD-së; 

 

- Shkresa nr. 236/2 prot., datë 28.02.2022, e Bashkisë Kavajë iu dërgua për dijeni palës 

ankuese, nëpërmjet e-mailit të datës 03.03.2022. 

- Për shqyrtimin e mëtejshëm të çështjes, palët u njoftuan për seancë dëgjimore, e cila u 

vendos të realizohet në datën 21.03.2022, ora 11:00, pranë Zyrës së KMD-së. 

- Në kushtet kur, data 21.03.2022, u caktua me akt normativ si ditë pushimi për punonjësit 

e administratës shtetërore, palët u njoftuan me e-mail për shtyrje të datës së seancës, në 

24.03.2022, ora 10:00. 

 

Në seancë dëgjimore mori pjesë vetëm pala ankuese e përfaqësuar nga av. G. S., ndërsa Bashkia 

Kavajë nuk dërgoi përfaqësues në seancë dëgjimore. Pasi u bënë të njohura procedurat e ndjekura 

nga Komisioneri, fjala iu dha subjektit ankues, i cili parashtroi pretendimet për diskriminim për 

shkak të etnisë nga ana e Bashkisë Kavajë. 

Në vijim, KMD i drejtoi disa pyetje subjektit ankues. Pyetja e parë konsistonte në faktin nëse 36 

familjet që i përkasin komunitetit egjiptian të qytetit të Kavajës janë të regjistruara si të pastreha 

pranë Bashkisë Kavajë. Subjekti ankues u përgjigj se të gjitha këto familje janë regjistruar si të tilla 

pranë këtij institucioni. Regjistrimi është kryer në periudha të ndryshme. KMD kërkoi informacion 

nëse ka familje egjiptiane që trajtohen me ndihmë ekonomike dhe subjekti ankues u përgjigj se disa 

prej tyre trajtohen me ndihmë ekonomike, disa të tjera trajtohen me pagesa për aftësi të kufizuar, 

sikurse ka edhe familje të cilat i kanë anëtarët e tyre të punësuar. I pyetur sërish nëse ka familje 

egjiptiane që në përbërje të tyre kanë fëmijë të mitur, subjekti ankues u përgjigj në mënyrë 

pohuese.   

Komisioneri e pyeti subjektin ankues nëse kushtet e banimit pranë ish-Ndërmarrjes së 

Grumbullimit, Kavajë plotësojnë kriteret për t’u konsideruar banesë, në bazë të ligjit për 

strehimin social. Subjekti ankues u përgjigj se referuar situatës konkrete dhe vëzhgimeve të 

kryera, kushtet e godinave nuk plotësojnë kushtet minimale të përcaktuara në legjislacionin në 

fuqi. KMD vuri në dukje se në muajin dhjetor 2021 ka patur një ndërprerje të energjisë 

elektrike në këto godina. Lidhur me këtë çështje ai e pyeti subjektin ankues nëse kishte dijeni 

lidhur me arsyet e ndërprerjes së energjisë elektrike në këto godina ku jetojnë 36 familjet 

egjiptiane. Subjekti ankues u përgjigj se kjo ndërprerje ka ardhur në momentin më të 

papërshtatshëm, kur moti ishte tepër i ftohtë dhe shumica e familjeve kishin fëmijë të mitur 

shumë prej të cilëve kanë qenë të sëmurë, edhe në kushte spitalore. Kjo ndërprerje e energjisë 

elektrike, ka ardhur si pasojë e faktit se Bashkia Kavajë nuk ka pranuar që të mbulojë ende 

financiarisht pagesën e energjisë elektrike të këtyre familjeve. Familjarët kanë qenë të 

gatshëm për të lidhur kontrata individuale shërbimi me OSHEE sh.a., Kavajë, por Bashkia ka 

refuzuar t’u japë atyre vërtetim si banorë të qytetit dhe për këtë arsye ata kanë ndenjur rreth 2 

muaj pa energji elektrike në kulmin e stinës së dimrit, derisa kanë reaguar me protestë. Pas 

reagimit të qytetarëve, Bashkia Kavajë i ka lëshuar vërtetimet e banimit për këto familje dhe 

disa prej këtyre familjeve kanë lidhur kontratë shërbimi me OSHEE sh.a., Kavajë. Janë pajisur 

me sahat dhe kanë energji elektrike 10 familje, ndërkohë që pjesa tjetër e familjeve egjiptiane 

nuk kanë mundësi financiare për të përballuar lidhjen e kontratës së shërbimit me OSHEE 

sh.a., që kap shifrën e 30.000 lekëve. Këtë pamundësi e kanë reflektuar sidomos ato familje që 

trajtohen me ndihmë ekonomike. 

Lidhur me strehimin e përshtatshëm të këtyre familjeve, përfaqësuesi ligjor i tyre theksoi 

faktin se situata është tepër e rëndë, në kushtet kur Bashkia Kavajë ka pohuar vetë zyrtarisht 

se nuk zbaton asnjë nga programet e strehimit social si pasojë e mungesës së fondeve. Këto 

familje nuk janë marrë seriozisht nga Bashkia Kavajë dhe jetojnë prej 7 vitesh në kushte të 

vështira. Për këtë arsye subjekti ankues pretendon diskriminim për shkak të etnisë nga ana e 

Bashkisë Kavajë, pasi nuk ka zbatuar parashikimet e legjislacionit në fuqi për strehimin 

social. 

KMD kërkoi nga subjekti ankues që të dërgojë në vijim prova deklarative nga familjet, se kur 

i kanë bërë kërkesat për strehim social pranë Bashkisë Kavajë. 

- Në vijim të seancës dëgjimore, KMD i dërgoi me e-mail Bashkisë Kavajë audion e seancës 

dëgjimore, si dhe iu drejtua këtij institucioni me shkresën nr. 536 prot., datë 30.03.2022, 

nëpërmjet së cilës kërkoi informacion mbi çështjet e mëposhtme: 

 

1. Informacion lidhur me institucionin që ka përgjegjësinë e administrimit të godinave të 

ish-Ndërmarrjes së Grumbullimit, Kavajë, ku aktualisht jetojnë familjet që i përkasin 

pakicës kombëtare egjiptiane; 

2. Ku banojnë aktualisht 7 familjet, që i përkasin pakicës kombëtare egjiptiane, të cilat janë 

cilësuar në shkresën nr. 236/2 prot., datë 28.02.2022, e Bashkisë Kavajë, si banorë të 

përhershëm të këtij qyteti? 

3. Informacion nëse është e mundur strehimi i familjeve që jetojnë pranë godinave të ish-

Ndërmarrjes së Grumbullimit, Kavajë, nëpërmjet subvencionimit të qirasë nga ana e 

Bashkisë Kavajë. Nëse jo, cila është zgjidhja afatgjatë e menduar për strehimin e këtyre 

familjeve? 

4. Informacion nëse ekziston një marrëveshje me shkrim e Bashkisë Kavajë me familjet që i 

përkasin pakicës kombëtare egjiptiane, lidhur me strehimin permanent të tyre dhe 

pagesën e energjisë elektrike; 

5. Informacion se cili subjekt ka kryer pagesën e energjisë elektrike të familjeve të 

sipërcituara, për periudhën para muajit dhjetor 2021;  

6. Informacion nëse Bashkia Kavajë ka lëshuar vërtetimet përkatëse që janë banorë të 

qytetit të Kavajës, për të gjitha familjet e sipërcituara, me qëllim lidhjen e kontratave të 

shërbimit të energjisë elektrike me OSHEE sh.a.; 

7. Informacion mbi numrin e familjeve egjiptiane, të cilat kanë lidhur kontratë të energjisë 

elektrike, me OSHEE sh.a., Kavajë; 

8. Informacion se si do të veprohet me familjet e tjera, që i përkasin pakicës kombëtare 

egjiptiane, që nuk kanë mundësi ekonomike të paguajnë tarifën për lidhjen e kontratës së 

shërbimit me parapagesë me OSHEE sh.a. 

 

- Në përgjigje të shkresës së sipërcituar të KMD-së, Bashkia Kavajë dërgoi shkresën nr. 1104/1 

prot., datë 08.04.2022, ku informon sipas çështjeve përkatëse.  

Lidhur me çështjen e parë, Bashkia Kavajë sqaron se Godinat e ish-Ndërmarrjes së Grumbullimit 

Kavajë janë në listën e pronave të Bashkisë Kavajë të miratuara me VKM. 

Lidhur me çështjen e dytë, sqarohet se  shtatë familjet egjiptiane që kanë qenë prej vitesh banorë të 

këtij qyteti janë sistemuar në ambientet e njërës prej Godinave se ish-Ndërmarrjes së Grumbullimit 

Kavajë. 

Lidhur me çështjen e tretë, Bashkia Kavajë informon se familjet e strehuara në ambientet e 

Godinave të  ish-Ndërmarrjes së Grumbullimit Kavajë nuk paguajnë qira dhe se Bashkia Kavajë, 

me anë të buxhetit që disponon, e ka të pamundur të ndërtojë banesa sociale. 

Lidhur me çështjen e katërt, sqarohet se ky institucion nuk ka asnjë marrëveshje me këto familje 

për strehimin e tyre në këto ambiente, sikurse nuk ka asnjë marrëveshje as për energjinë elektrike. 

Lidhur me çështjen 5, KMD informohet mbi faktin se energjia elektrike që konsumohej nga këto 

familje ka qenë përllogaritur për Bashkinë Kavajë, pasi këto banesa kanë patur një matës të 

përgjithshëm të energjisë elektrike, i cili ka qenë në emër të këtij institucioni. 

Lidhur me çështjen e gjashtë, Bashkia Kavajë informon se i ka pajisur të gjitha familjet me 

vërtetim për secilën prej tyre, me qëllim lidhjen e kontratave të shërbimit të energjisë elektrike me 

OSHEE sh.a. 

Lidhur me çështjen e shtatë, sqarohet se nga komunikimi me drejtues të OSHEE sh.a. rezulton se 

rreth 20 familje kanë lidhur kontrata shërbimi të energjisë elektrike me këtë shoqëri; 

Lidhur me çështjen e tetë, informohet se për kategoritë e tjera që do të jenë në pamundësi të 

pagesës së energjisë elektrike, do të jetë proces miratimi në Këshillin Bashkiak.  

- Komisioneri iu drejtua me e-mailin e datës 17.05.2022, perfaqësuesit ligjor të subjektit ankues, 

ku kërkoi informacion lidhur me situatën e familjeve që i përkasin pakicës kombëtare 

egjiptiane.  

 

- Me e-mailin e datës 03.06.2022, Shoqata Drejtësi Sociale dërgoi informacionin, sikurse 

citohet: “Për informacionin e kërkuar, 10 familje kanë lidhur kontrata të furnizimit të 

energjisë elektrike. 26 familjet e tjera nuk kanë mundësi të lidhin kontratën dhe nuk ka 

patur kontakte nga Bashkia Kavajë për mundësinë e lidhjes së energjisë elektrike.” 

 

- Njëkohësisht, në vijim të shkresës nr. 1104/1 prot., datë 08.04.2022, KMD iu drejtua sërish 

Bashkisë Kavajë nëpërmjet shkresës nr. 766 prot., datë 17.05.2022, ku u kërkua 

informacioni i mëposhtëm: 

 

1. Informacion mbi numrin e përgjithshëm të familjeve të sipërcituara, që kanë lidhur 

kontratë shërbimi me OSHEE sh.a; 

2. Informacion mbi familjet, që i përkasin pakicës kombëtare egjiptiane dhe jetojnë pranë 

godinave të ish-Ndërmarrjes së Grumbullimit Kavajë, që nuk kanë lidhur ende kontratë 

shërbimi me OSHEE sh.a. 

3. Informacion mbi numrin e familjeve të sipërcituara, që nuk kanë mundësi ekonomike për 

të përballuar tarifat e lidhjes së kontratës së shërbimit me OSHE sh.a. 

4. Informacion mbi masat e ndërmarra nga ana e Bashkisë Kavajë dhe Këshillit Bashkiak 

Kavajë, për familjet që i përkasin pakicës egjiptiane dhe që nuk kanë mundësi ekonomike 

për të përballuar tarifat e lidhjes së kontratës së shërbimit me OSHE sh.a. 

 

- Në përgjigje të shkresës së sipërcituar, Bashkia Kavajë dërgoi shkresën nr. 1164/3, datë 

26.05.2022, nëpërmjet së cilës informon se numri i përgjithshëm i familjeve, që i 

mailto:info@kmd.al
http://www.kmd.al/


9 

                                                                                                     
            Adresa: Rruga e Durrësit,  Nr.27, Kodi Postar 1001,Tiranë , Tel: +355 4 2431078, E-mail: info@kmd.al, web:www.kmd.al 

 

përkasin pakicës kombëtare egjiptiane të qytetit të Kavajës, të cilat kanë paraqitur 

kërkesa për t’u pajisur me vërtetime, për t’i paraqitur në funksion të lidhjes së kontratave 

të shërbimit të energjisë elektrike me OSHEE sh.a. janë gjithësej 27 të tilla. Nga këto, 20 

familje kanë lidhur kontratë shërbimi me OSHEE sh.a. Nga 27 familje të pakicës 

egjiptianë vetëm 7 familje nuk kanë lidhur kontratë shërbimi me OSHEE sh.a. Pranë 

Bashkisë Kavajë nuk rezulton të jetë depozituar asnjë kërkesë nga këto familje, ku të 

kërkohet ndihmë nga Bashkia Kavajë në pamundësi për t’u përballuar tarifa e shërbimit 

që nevojitet për lidhjen e kontratës me OSHEE sh.a. 

 

- Shkresa e sipërcituar iu dërgua për dijeni me e-mail, Shoqatës “Drejtësi Sociale”.    

- Në vijim, në datën 23.05.2022, KMD iu drejtua sërish me e-mail Shoqatës “Drejtësi 

Sociale”, nëpërmjet së cilës i kërkoi informacionin e mëposhtëm: 

1. Informacion nëse familjet e sipërcituara kanë aplikuar për strehim (me kërkesë me 

shkrim) pranë Bashkisë Kavajë. Nëse po, të përcillet info mbi periudhën kohore se kur 

është kryer aplikimi; 

2. Informacion mbi numrin e familjeve egjiptiane të sipërcituara që trajtohen me ndihmë 

ekonomike. Të përcillet provat përkatëse, lidhur me këtë çështje. 

3. Informacion mbi kushtet e Godinave të ish-Ndërmarrjes së Grumbullimit Kavajë, ku 

jetojnë 36 familjet, që i përkasin komunitetit egjiptian; 

 

- Me e-mailin e datës 07.06.2022, Shoqata “Drejtësi Sociale” dërgoi informacionin e 

mëposhtëm: “36 familjet kanë aplikuar për strehim në janar 2022; 12 familje marrin 

ndihmë ekonomike, sipas vërtetimeve të lëshuara nga Bashkia Kavajë, vërtetime që i 

gjeni bashkëlidhur; për kushtet ku jetojnë familjet, janë kushte çnjerëzore, ku nuk kanë 

tualete, baraka që fusin ujë brenda, që përbëjnë rrezik për jetën e banorëve.” 
 

- KMD iu drejtua Bashkisë Kavajë me shkresën nr. 815 prot., datë 26.05.2022, ku i kërkon 

informacionin vijues: 

1. Informacion mbi programet e strehimit social, që Bashkia Kavajë ka zbatuar për 5 

(pesë) vitet e fundit; 

2. Informacion mbi numrin e përgjithshëm të familjeve të qytetit të Kavajës që kanë 

përfituar nga programet e strehimit social të Bashkisë Kavajë për 5 (pesë) vitet e 

fundit;  

3. Të kryhen verifikimet përkatëse dhe të dërgohet informacion, nëse 36 familjet që i 

përkasin pakicës kombëtare egjiptiane dhe jetojnë pranë godinave të ish-Ndërmarrjes 

së Grumbullimit Kavajë, kanë aplikuar për strehim social pranë Bashkisë Kavajë. Nëse 

po, të dërgohet informacion mbi periudhën kohore, kur secila familje ka depozituar 

aplikimin përkatës;  

4. Në kushtet kur, strehimi pranë godinave të ish-Ndërmarrjes së Grumbullimit Kavajë i 

familjeve të sipërcituara duhet të jetë i përkohshëm, të dërgohet informacion mbi 

masat që janë marrë nga Bashkia Kavajë për strehimin e tyre, përmanent, në banesa të 

përshtatshme, për një jetë sa më normale dhe dinjitoze; 

 

- Bashkia Kavajë nuk i dërgoi përgjigje shkresës së KMD-së brenda afatit të përcaktuar në 

to. 

 

- Në vijim të procedurave hetimore, nëpërmjet Urdhërit nr. 92, datë 30.05.2022, “Për 

kryerjen e verifikimeve mbi kushtet e banimit të 36 familjeve që i përkasin pakicës 

egjiptiane, të qytetit të Kavajës, që jetojnë pranë godinave të ish-Ndërmarrjes së 

Grumbullimit Kavajë”, inspektorët e KMD-së kryen inspektim pranë pranë godinave të 

ish-Ndërmarrjes së Grumbullimit Kavajë, ku jetojnë 36 familjet që i përkasin pakicës 

egjiptiane, të qytetit të Kavajës, për kryerjen e verifikimeve mbi kushtet e tyre të jetesës.  

36 familjet që i përkisnin pakicës kombëtare egjiptiane banonin në një godinë 2 katëshe, e cila 

dikur ka qenë Qendër e Ndërmarrjes së Grumbullimit të Bashkisë Kavajë. Shumica e këtyre 

familjeve janë banuese në këtë godinë, që prej vitit 2018. Ambientet e brendshme të kësaj 

godine, duke qenë të pamjaftueshme për to, janë ndarë në ambiente më të vogla, nga vetë 

familjet egjiptiane. Secila familje jetonte në një dhomë të vetme. Shumë prej tyre, të cilat 

përbëheshin nga shumë anëtarë (11-13 anëtarë) jetonin me vështirësi të jashtëzakonshme, në 

një ambient të përbashkët. E gjithë godina kishte 6 tualete të përbashkëta, disa prej të cilave 

nuk funksiononin. Shumica e familjeve kishte fëmijë të vegjël dhe jetonin në kushte të 

mjerueshme, duke mos patur kushtet minimale për jetesë. Disa prej këtyre familjeve sqaruan 

se trajtoheshin me ndihmë ekonomike, ndërsa një pjesë e tyre e siguronte jetesën duke kryer 

punë të ndryshme të përkohshme. 

  

Të gjithë këto familje aktualisht kishin energji elektrike, por vetëm një pjesë e tyre kishin 

lidhur kontrata me OSHEE sh.a., Kavajë, pasi pjesa tjetër e tyre nuk e përballonte dot 

financiarisht tarifën e lidhjes së kontratës. Banorët e kësaj godine u pyetën nëse kishin 

aplikuar për strehim pranë Bashkisë Kavajë. Pjesa më e madhe e tyre u shprehën se janë 

paraqitur disa herë pranë këtij institucioni dhe kanë kërkuar strehim, por përgjithësisht 

kërkesat e tyre kanë qenë verbale. Ata shprehen ankesat e tyre mbi mënyrën se si ishin 

neglizhuar nga Bashkia Kavajë për t’i strehuar në banesa të veçanta, duke theksuar se ishte 

tepër i rëndë fakti se ky institucion nuk i merrte parasysh kërkesat e tyre dhe nuk i strehonte 

në banesa të përshtatshme për një jetesë normale. 

 

Një element që u konstatua gjatë inspektimit, ishte dhe mungesa e kanalizimeve të ujërave të 

bardha dhe të zeza në godinën dhe ambientin përreth ku ishin strehuar familjet e pakicës 

egjiptiane. 

 

Gjithashtu, pranë godinave të ish-Ndërmarrjes së Grumbullimit u konstatua se ishin vendosur 

edhe disa familje të tjera të pakicës rome dhe asaj egjiptiane, të cilat kishin ndërtuar banesat e 

tyre me materiale të riciklueshme. Edhe në banesat e këtyre familjeve kishte mungesë të 

kanalizimeve të ujërave të bardha dhe të zeza. Ata kishin përshtatur në gropa septike 

shkarkimin e ujërave të zeza, por që sipas tyre gjatë periudhës së shirave ato mbusheshin dhe 

ujërat e zeza dilnin mbi rrugë.  

 

Gjatë inspektimit të kryer, inspektorët e KMD-së iu bënë kujtesë përfaqësuesve të Bashkisë 

Kavajë për dërgimin e informacionit të kërkuar zyrtarisht. 

 

- Në vijim të inspektimit të kryer, Bashkia Kavajë dërgoi me e-mail, shkresën nr. 1933/1, 

datë 02.06.2022, ku informon se programet sociale për strehim, që ka zbatuar ky 

institucion gjatë 5 viteve të fundit janë: programet sociale me kosto të ulët, subvencion 

qeraje dhe banesa sociale me qera. Gjatë vitit 2017 kanë përfituar subvencion qiraje 12 

familje nga ku bëjnë pjesë në komunitetin e pakicës kombëtare egjiptiane, por nuk e kanë 

marrë subvencionin sepse nuk kanë plotësuar dokumentacionin përkatës (kontratën e 

qirasë me qiradhënësin) që është kriteri kryesor për dhënien e bonusit të qirasë. 

 

Në vitin 2021 është zbatuar programi i banesave me kosto të ulët dhe sipas shkresave të Entit 

Kombëtar të Banesave, përfituesit duhet të kenë të ardhura të mjaftueshme si dhe të mos kenë 

kredi në banka. Në këtë vit, komisioni i strehimit ka nxjerrë përfitues 8 familje për banesat me 

kosto të ulët, banesa këto të ndërtuara nga EKB dhe 3 prej tyre bënin pjesë dhe familjarë të 

pakicës kombëtare egjiptiane. 

 

Sipas verifikimeve të kryera rezultoi se familjet që janë strehuar në godinat e ish-Ndërmarrjes 

së Grumbullimit Kavajë, kanë bërë aplikim pranë zyrave përkatëse të Bashkisë Kavajë, por 

vetëm një pjesë e vogël e tyre kanë plotësuar dokumentacionin përkatës në bazë të ligjit 

22/2018 “Për strehimin social”. Familjet që i përkasin pakicës kombëtare egjiptiane kanë 

bërë aplikim për strehim në fund të vitit 2021 dhe në fillim të vitit 2022. 

 

Referuar nenit 33 të ligjit nr. 22/2018 “Për strehimin social”, familjeve që janë strehuar në 

godinat e ish-Ndërmarrjes së Grumbullimit Kavajë iu është propozuar nga ana e strukturave 

përkatëse të Bashkisë Kavajë, që mund të përfitojnë nga programi social i subvencionit të 

qirasë, duke qenë se të ardhurat e tyre janë të ulëta ose në pjesën më të madhe nuk kanë fare të 

ardhura. Në momentin që nga ana e përfaqësuesve të bashkisë, këtyre familjeve iu shpjegohej 

e gjithë procedura, si dhe dokumentacioni përkatës që duhej plotësuar, ku pjesë e tij është 

edhe kontrata e qirasë me personin që do t’u japë banesën me qera, këto familje largoheshin 

duke mos paraqitur interes për këtë alternativë. 

 

- Shkresa e sipërcituar u dërgua me emailin e datës 07.06.2022, në adresë të Shoqatës 

“Drejtësi Sociale”, së cilës iu kërkua të dërgonte prapësimet e saj, nëse kishte 

kundërshtime lidhur me informacionin e dërguar nga Bashkia Kavajë. 

- Nëpërmjet e-mailit të datës 07.06.2022, Shoqata “Drejtësi Sociale” e informoi KMD-në 

se: “Numri familjeve që kanë lidhur kontratën për furnizimin me energji elektrike është 

10 dhe jo 20. Përsa i përket kërkesës në bashki për t’i mbështetur financiarisht, 17 

familjet e tjera që e kanë të pamundur financiarisht të parapaguajnë tarifën për lidhjen e 

një kontrate të re për furnizim, ju informojmë se është kërkuar mbështetje financiare nga 

bashkia në një takim të realizuar nga përfaqësues të familjeve me z. Sh. K. (personi që 

sipas familjarëve i ka pajisur dhe me vërtetimet e lëshuara nga bashkia për lidhjen e 

kontratave për furnizimin me energji).” Bashkëlidhur e-mailit, kjo shoqatë ka dërguar 

vërtetimet e lëshuara nga Bashkia Kavajë për 12 familje që i përkasin pakicës kombëtare 

egjiptiane, të cilat trajtohen me ndihmë ekonomike. 

 

I. Vlerësimi i fakteve dhe provave të grumbulluara nga Komisioneri gjatë 
procesit të shqyrtimit të  çështjes. 

Mbështetur në provat e administruara gjatë procesit të shqyrtimit të ankesës, Komisioneri 

vlerëson se: 

A. Lidhur me trajtimin e padrejtë, disfavorizues dhe të pabarabartë të subjekteve 
ankuese. 

Në ankesën nr. 242, datë 29.12.2021, e 36 familjeve, që i përkasin pakicës kombëtare 

egjiptiane të qytetit të Kavajës, që përfaqësohen nga Shoqata “Drejtësi Sociale”, pretendohet 

diskriminim për shkak të “etnisë” nga ana Bashkisë Kavajë. Objekti i kësaj ankese konsiston 

në zgjidhjen dhe rregullimin e çështjes së energjisë elektrike, të këtyre familjeve, e cila iu 

ndërpre në muajin dhjetor 2021, si dhe në sigurimin e strehimit të këtyre familjeve në banesa 

të përshtatshme dhe dinjitoze për një jetesë sa më normale, e cila u konsiderua çështje më 

madhore në kontekstin e ankesës nën shqyrtim.   

 Lidhur me trajtimin e padrejtë, disfavorizues dhe të pabarabartë të subjekteve 
ankuese, si pasojë e mos sistemimit të tyre në kuadër të programeve të strehimit 
social të Bashkisë Kavajë. 

Legjislacioni shqiptar ka rregulluar ligjërisht çështjen e mbështetjes dhe krijimit të mundësive për 

strehim të familjeve që janë në nevojë. Në këtë kontekst, ligji nr. 22/2018 “Për strehimin social” 

ka si qëllim përcaktimin e rregullave dhe procedurave administrative për mënyrat e 

planifikimit, sigurimit, administrimit dhe të shpërndarjes së programeve sociale për strehimin, 

me qëllim krijimin e mundësive për strehim të përshtatshëm dhe të përballueshëm, duke u 

mbështetur në aftësitë paguese të familjeve që kanë nevojë për strehim dhe ndihmën e 

institucioneve shtetërore përgjegjëse. Sipas nenit 3/3 të ligjit të sipërcituar, strehimi i 

familjeve pa të ardhura sigurohet nga institucionet shtetërore, nëpërmjet njërit prej 

programeve të strehimit social të parashikuara nga ky ligj. 

Në nenin 4, të ligjit nr. 22/2018 “Për strehimin social” parashikohet se: 

“1.Strehimi konsiderohet i përshtatshëm për një individ dhe/ose familje atëherë kur garanton 

privatësinë, një jetesë të sigurt, të qetë dhe me dinjitet. 

2. Strehimi është i përshtatshëm nëse plotëson: 

a) hapësira të mjaftueshme banimi sipas normave të strehimit dhe standardeve të ndërtimit, të 

përcaktuara në aktet ligjore e nënligjore në fuqi; 

b) shërbime bazë, brenda mjedisit të banimit; 

c) qëndrueshmëri dhe siguri nga rreziqe që burojnë nga veprimet ose mosveprimet njerëzore, 

faktorët natyrorë e klimaterikë; 

ç) qasje në shërbimet publike, si furnizimi me ujë të pijshëm dhe energji elektrike, largimi i 

ujërave të ndotura dhe menaxhimi i mbetjeve; 

d) akses në shërbimet e punësimit, shërbimet e kujdesit shëndetësor dhe social, në arsim 

dhe në shërbime të tjera komunitare; 

dh) qasje të përshtatshme për personat me aftësi të kufizuara, të moshuarit dhe fëmijët, 

duke lehtësuar shkallën e plotësimit të nevojave të veçanta të banimit për ta. 

3. Strehimi nuk duhet të çojë drejt veçimit të një grupi përfituesish nga grupet e tjera”. 

 

Parimi i respektimit të kulturës dhe traditave të komuniteteve është një ndër parimet bazë mbi 

të cilin mbështetet ligji i sipërcituar. Në këtë kontekst, referuar nenit 7 të ligjit,  njësitë e 

vetëqeverisjes vendore, në planifikimin e zonave të banimit të programeve të strehimit, duhet 

të respektojnë traditat dhe kulturat e ndryshme të komuniteteve. Ndërtimi i banesave duhet të 

mundësojë shprehjen e identitetit kulturor dhe diversitetin e komuniteteve, pa cënuar 

standardet e nevojshme të cilësisë së strehimit. 

 

Në nenin 9 të këtij ligji parashikohet se: “Organet e njësive të vetëqeverisjes vendore duhet të 

sigurojnë: 

a) informacion të plotë, të lehtë për t’u gjetur, të kuptueshëm dhe të lexueshëm për çdo 

individ/familje. Informacioni duhet të përmbajë: 

i) llojin e programit social të strehimit që zbatohet në atë njësi të vetëqeverisjes vendore; 

ii) kushtet që duhet të plotësojnë subjektet e interesuara për t’u përfshirë në programin 

specifik të strehimit; 

iii) dokumentacionin që kërkohet për verifikimin e të dhënave që deklaron subjekti i 

interesuar; 

iv) procedurën që do të ndiqet nga njësia e vetëqeverisjes vendore për miratimin e 

përfituesve; 

v) organin ankimor, të cilit duhet t’i drejtohet subjekti që nuk është përzgjedhur si fitues, 

afatet kohore dhe formatin e ankimit; 

b) transparencë në procesin e përzgjedhjes e të publikimit, si dhe vënien në dispozicion të 

dokumentacionit përkatës për të interesuarit; 

c) ndihmë për plotësimin e formularëve të aplikimit për strehim, për individët me aftësi të 

kufizuar në të parë dhe në të folur, nëpërmjet interpretuesit të gjuhës së shenjave ose 

lehtësuesit të komunikimit, të moshuarit, për personat që nuk kuptojnë gjuhën shqipe ose ata 

që nuk dinë shkrim e këndim, si dhe të sigurojnë që çdo individ/familje, të cilët kanë 

vështirësi komunikimi për shkak të gjendjes së tyre shëndetësore ose sociale, të marrin 

informacionin dhe ndihmën e nevojshme për këtë qëllim.” 

 

Ligji i sipërcituar përcakton edhe llojin e programeve sociale të strehimit. Sipas nenit 11 të 

këtij ligji, përcaktohet se: 

 

“1. Në programet sociale të strehimit përfshihen: 

a) programi i banesave sociale me qira, në vijim BSQ; 

b) programi për përmirësimin e kushteve të banesave ekzistuese, deri në një ndërtim të ri; 

c) programi i banesave me kosto të ulët, në vijim BKU; 

ç) programi për zhvillimin e zonës me qëllim strehimi; 

d) programi për krijimin e banesave të përkohshme; 

dh) programi i banesave të specializuara. 

2. Njësitë e vetëqeverisjes vendore kujdesen që familjet dhe individët, të cilët nuk kualifikohen 

si përfitues në njërin program, të kenë mundësi për të kaluar dhe përfituar në një program 

tjetër strehimi social, kur plotësojnë kushtet ligjore. 

3. Individi/familja nuk mund të përfitojë njëkohësisht nga më shumë se një program strehimi 

social në të njëjtën kohë.” 

 

Në referencë të nenit 13 të ligjit të sipërcituar, statusin e përfituesit nga programet sociale, 

sipas këtij ligji, e gëzon çdo individ që ka mbushur moshën 18 vjeç dhe familjet e regjistruara 

në zyrat e gjendjes civile në njësitë e vetëqeverisjes vendore, të cilët në momentin e aplikimit 

plotësojnë kushtet e mëposhtme: a) nuk kanë në pronësi një banesë ose zotërojnë sipërfaqe 

banimi nën normat e strehimit apo banojnë në banesa jashtë standardeve në fuqi, për të cilat 

normat e strehimit përcaktohen me vendim të Këshillit të Ministrave; b) kanë mbetur të 

pastrehë, si rezultat: i) i fatkeqësive natyrore; ii) i prishjes së objekteve të pakualifikuara si 

banesë; iii) i zhvendosjeve për shkak të investimeve publike dhe nga objektet e përjashtuara 

nga procesi i legalizimeve; iv) nga zbatimi i akteve administrative dhe zbatimi i vendimeve 

gjyqësore të formës së prerë; c) familjet që kanë një banesë të vjetër, në rrezik shembjeje, ose 

një banesë që i nënshtrohet një plani rregullues, për shkak të vjetërsisë së saj. 

Parashikimet e sipërcituara, të këtij neni, zbatohen vetëm për ato individë/familje që 

kanë të ardhura të pamjaftueshme, ose që nuk kanë fare të ardhura, sipas përcaktimeve të nenit 

3 të këtij ligji. 

 

Në nenin 14, pikat 1-2, të ligjit nr. 22/2018 “Për strehimin social” parashikohet se: 

“1. Përfshirja në programet sociale të strehimit bëhet nëpërmjet aplikimit në zyrën 

përkatëse të njësisë së vetëqeverisjes vendore të vendbanimit/ vendqëndrimit të aplikantit. 

2. Individi/familja pa të ardhura, me të ardhura shumë të ulëta ose të ulëta, që aplikon, 

paraqet vetëm kërkesën për programin social të strehimit, sipas formatit të miratuar nga 

njësia e vetëqeverisjes vendore. Njësia e vetëqeverisjes vendore plotëson dosjen me të gjithë 

dokumentacionin e nevojshëm, i cili sigurohet me shpenzimet e vetë njësisë së vetëqeverisjes 

vendore për këta aplikantë.” 

 

Ligji i sipërcituar kryen edhe një parashikom për të ashtuquajturat “strehat e përkohshme”. Në 

nenin 54 të ligjit parashikohet se : 

 

1. Strehët e përkohshme janë objekte ose pajisje që montohen dhe çmontohen lehtë dhe që 

shërbejnë për strehim të përkohshëm. Me strehim të përkohshëm kuptohet strehimi për një 

afat deri në dy vjet. Menjëherë me strehimin në strehët e përkohshme, përfituesit e këtij 

programi duhet të aplikojnë në programet e tjera sociale të strehimit. 

2. Strehët e përkohshme shërbejnë për strehimin e: 

a) refugjatëve; 

 c) individëve që zhvendosen për shkak të investimeve publike ose private dhe nuk përfitojnë 

kompensim, vetëm në ato raste kur njësia e vetëqeverisjes vendore dëshmon se nuk disponon 

asnjë alternativë tjetër strehimi në kuadër të programeve të tjera të strehimit social; 

ç) emigrantëve të rikthyer; 

d) personave të pastrehë, që banojnë në mjedise që nuk klasifikohen si vende për banim.” 

 

Sipas neneve 56-57 të ligjit, përcaktohet se strehët e përkohshme financohen me fondet e 

buxhetit të shtetit, me fondet e njësisë së vetëqeverisjes vendore, nëpërmjet donacioneve e 

kredive të institucioneve publike ose private, vendase apo të huaja. Sigurimi i strehëve të 

përkohshme bëhet nga institucionet publike ose private, nëpërmjet ndërtimit, instalimit ose 

blerjes së objekteve apo pajisjeve. Ndërtimi, instalimi dhe ngritja e strehëve të përkohshme 

sigurohen nën kujdesin dhe mbikëqyrjen e kryetarit të njësisë së vetëqeverisjes vendore, në 

bashkëpunim me subjektet ose institucionet publike apo private që financojnë ngritjen e tyre. 

 

Në bazë nenit 3, të ligjit nr. 139/2015 “Për vetëqeverisjen vendore” parashikohet se: 

“Vetëqeverisja vendore në Republikën e Shqipërisë siguron qeverisjen e efektshme, efikase 

dhe në një nivel sa më afër qytetarëve nëpërmjet: a) njohjes së ekzistencës së identiteteve dhe 

vlerave të ndryshme të bashkësive; b)respektimit të të drejtave dhe lirive themelore të 

shtetasve, të sanksionuara në Kushtetutë ose në ligje të tjera; c) zgjedhjes së llojeve të 

ndryshme të shërbimeve dhe lehtësive të tjera publike vendore në dobi të bashkësisë; ç) 

ushtrimit efektiv të funksioneve, kompetencave dhe realizimit të detyrave nga organet e 

vetëqeverisjes vendore; d) realizimit të shërbimeve në forma të përshtatshme, bazuar në 

nevojat e anëtarëve të bashkësisë; dh) nxitjes efektive të pjesëmarrjes gjithë-përfshirëse të 

bashkësisë në qeverisjen vendore; e) realizimit të shërbimeve, në përputhje me standardet e 

kërkuara me ligj ose akte të tjera normative.” 

Neni 4 i këtij ligji parashikon gjithashtu se: “1. Organet e njësive të vetëqeverisjes vendore 

veprojnë në bazë të parimit të autonomisë vendore. 2. Në veprimtarinë e tyre organet e njësive 

të vetëqeverisjes vendore respektojnë dhe zbatojnë Kushtetutën, ligjet dhe aktet nënligjore. 3. 

Njësitë e vetëqeverisjes vendore janë persona juridikë publikë. 4. Çdo bashki dhe qark është 

njësi vetë-qeverisëse me vazhdimësi”. 

Referuar korrespondencës zyrtare me palët gjatë shqyrtimit administrativ të ankesës rezultoi 

se nga 36 familjet që i përkasin pakicës egjiptianë të qytetit të Kavajës, 29 familje janë bërë 

banorë të këtij qyteti prej vitit 2013. Këto familje kanë paraqitur kërkesat e tyre në Zyrën e 

Gjendjes Civile pranë Bashkisë Kavajë, të shoqëruara me kontratat respektive të qirasë, janë 

regjistruar duke u bërë banore të qytetit të Kavajës prej vitit 2013 e në vijim dhe janë strehuar 

në ambientet e ish-Repartit Ushtarak Kavajë, i cili në vitin 2018, u tjetërsua në park rekreativ 

të këtij qyteti. Në këto kushte, të gjitha familjet që ishin strehuar në ambientet e ish-Repartit 

Ushtarak u sistemuan përkohësisht në ambientet e ish-Ndërmarrjes së Grumbullimit, Kavajë, 

ku vazhdojnë ende të banojnë. Në këto ambiente, bashkë me to jetojnë edhe 7 familje të tjera, 

të cilat janë banore të përhershme të qytetit e Kavajës.  

Nga inspektimi i kryer pranë ambienteve të ish-Ndërmarrjes së Grumbullimit, Kavajë rezultoi 

se kushtet e banimit dhe të jetesës në to, ishin tepër të vështira dhe nuk plotësohej asnjë prej 

kushteve të përcaktuara nga neni 4, i ligjit nr. 22/2018 “Për strehimin social”, sikurse edhe 

nga Vendimi nr. 301, datë 15.4.2020, i Këshillit të Ministrave, “Për normat e strehimit, si dhe 

kushtet e standardet për banesat sociale me qira që blihen në treg dhe banesat me 

kosto të ulët”.  Në bazë të pikës 5 të VKM-së së sipërcituar parashikohet se: “Banesë e 

mbipopulluar quhet ajo banesë që plotëson njërin ose disa prej kushteve të 

mëposhtme: a) Kur ka sipërfaqe banimi neto më të vogël se norma e strehimit; b) Kur më 

shumë se dy persona që shfrytëzojnë një dhomë gjumi; c) Kur dy persona me seks të ndryshëm 

mbi moshën 10 vjeç dhe që nuk janë në lidhje martesore ose bashkëjetese shfrytëzojnë një 

dhomë gjumi.” Mbështetur në verifikimet e drejtpërdrejta të kryera nga inspektorët e KMD-së 

rezultoi se ambientet, ku jetonin familjet egjiptiane, ishin të mbipopulluara duke mos 

plotësuar asnjë kriter të përcaktuar në këtë akt nënligjor. Të gjitha familjet jetonin në një 

ambient të përbashkët dhe secila prej tyre kishte më shumë se 5 anëtarë. Numri i anëtarëve të 

disa prej tyre arrinte deri ne 13 të tillë, që ndanin të njëjtin ambient së bashku. Të gjitha 

familjet ndanin së bashku edhe 6 tualete, të ndodhura nga 3 të tilla për çdo kat banimi, fakt që 

e bënte këtë godinë të papërshtatshëm për një jetesë permanente në të.  

Strehimi i tyre në këtë godinë është konsideruar i përkohshëm, pasi kjo godinë nuk plotëson 

kriteret minimale të jetesës për të strehuar 36 familje. Edhe familjet që jetonin në barakat apo 

kasollet, të cilat i quanin banesa të ngritura me material të riciklueshme, ishin në gjendje tepër 

të vështirë jetese. Referuar nenit 54 të ligjit të sipërcituar strehimi konsiderohet i përkohshëm 

deri në 2 (dy) vjet, ndërkohë që këto familje kanë që në vitin 2018 që banojnë në kushte të 

mjerueshme në ambientet e ish-godinës së Ndërmarrjes së Grumbullimit Kavajë dhe barakave 

përreth, të cilat nuk plotësojnë asnjë kriter me qëllim banimi për një jetësë normale, si dhe 

asnjë kriter të përcaktuar në ligjin nr. 22/2018 “Për strehimin social” dhe VKM-në e 

sipërcituar.  

Ambientet e kësaj godine, por edhe të banesave të ngritura me material të riciklueshme të 

ndodhura pranë saj, ku jetonin dhjetra familje egjiptiane, nuk plotësonin kritere të tilla si: 

- hapësira të mjaftueshme banimi sipas normave të strehimit dhe standardeve të ndërtimit, 

të përcaktuara në aktet ligjore e nënligjore në fuqi; 

- shërbime bazë, brenda mjedisit të banimit; 

- qasje në shërbimet publike, si furnizimi me ujë të pijshëm dhe energji elektrike, largimi i 

ujërave të ndotura dhe menaxhimi i mbetjeve; 

- qasje të përshtatshme për personat me aftësi të kufizuara, të moshuarit dhe fëmijët, 

duke lehtësuar shkallën e plotësimit të nevojave të veçanta të banimit për ta. 

 

Nga korrespondenca zyrtare me Bashkinë Kavajë rezulton se programet e strehimit social që 

ky institucion ka zbatuar përgjatë 5 (pesë) viteve të fundit janë: programet sociale me kosto të 

ulët, subvencion qeraje dhe banesa sociale me qera. Sipas informacioni të administruar nga ky 

institucion rezulton gjithashtu se: 

- Gjatë vitit 2017, kanë përfituar subvencion qiraje 12 familje nga të cilat 7 familje bëjnë 

pjesë në komunitetin e pakicës kombëtare egjiptiane. Pavarësisht se këto familje janë 

përfshirë në këtë program, këto familje egjiptiane nuk e kanë marrë subvencionin sepse 

nuk kanë plotësuar dokumentacionin përkatës (kontratën e qirasë me qiradhënësin) që 

është kriteri kryesor për dhënien e bonusit të qirasë. 

 

- Në vitin 2021 është zbatuar programi i banesave me kosto të ulët. Në këtë vit, komisioni i 

strehimit ka nxjerrë përfitues 8 familje për banesat me kosto të ulët, banesa këto të 

ndërtuara nga EKB dhe 3 prej tyre bënin pjesë dhe familjarë të pakicës kombëtare 

egjiptiane. 

 

Për sa më sipër, rezulton se përgjatë 5 viteve të fundit Bashkia Kavajë ka sistemuar me 

strehim vetëm 3 familje egjiptiane, nëpërmjet programit të banesave me kosto të ulët. 

Familjet egjiptiane që banojnë prej vitit 2018 në godinën e ish- Ndërmarrjes së Grumbullimit 

Kavajë rezulton se kanë aplikuar për strehim pranë Bashkisë Kavajë gjatë fundit të vitit 2021 

dhe gjatë vitit 2022. Bashkia Kavajë është shprehur se këtyre familjeve iu është propozuar nga 

ana e strukturave përkatëse të Bashkisë Kavajë, që mund të përfitojnë nga programi social i 

subvencionit të qirasë, duke qenë se të ardhurat e tyre janë të ulëta ose në pjesën më të madhe 

nuk kanë fare të ardhura. Në momentin që nga ana e përfaqësuesve të bashkisë, këtyre 

familjeve iu shpjegohej e gjithë procedura, si dhe dokumentacioni përkatës që duhej plotësuar, 

ku pjesë e tij është edhe kontrata e qirasë me personin që do t’u japë banesën me qera, këto 

familje largoheshin, duke mos paraqitur interes për këtë alternativë. 

 

Lidhur me sa më sipër, KMD gjykon se Bashkia Kavajë nuk ka vepruar për përfshirjen e tyre 

në këtë program social, por informacioni i dhënë është në kuadër propozimi. Njëkohësisht, ky 

institucion zotëron të gjithë instrumentat e nevojshëm dhe kompetencat e duhura ligjore për të 

vepruar për sistemimin me strehim të këtyre familjeve që i përkasin pakicës kombëtare 

egjiptiane. Mundësia e këtij institucioni për të siguruar strehim normal për këto familje ka 

qenë që prej vitit 2017, kur shumica e këtyre familjeve u shpërngulën nga godina e ish-

Repartit Ushtarak. Njëkohësisht, KMD gjykon se Bashkia Kavajë ka patur mundësi për t’i 
strehuar pjesë-pjesë këto familje, përgjatë 5 viteve të fundit duke u siguruar strehim me 

programet përkatëse të strehimit. Sipas informacionit të dhënë nga Bashkia Kavajë rezulton se 

përpjekja e saj për t’i përfshirë familjet egjiptiane në programe strehimi është konkretizuar 

pjesërisht vetëm në vitin 2017 dhe vitin 2021. Ndërkohë që pyetja e Komisionerit ngrihet 

natyrshëm, se cila është përpjekja e këtij institucioni për t’i strehuar në mënyrë të përshtashme 

këto familje përgjatë viteve 2018-2019-2020.    

 

Njëkohësisht, Komisioneri gjen me vend të theksojë faktin se gjatë hetimit administrativ 

rezultoi gjithashtu se Bashkia Kavajë ka anashkaluar detyrat dhe përgjegjësitë e saj që rrjedhin 

nga parashikimet e nenit 9, të ligjit nr. 22/2018 “Për strehimin social”, lidhur me ofrimin e 

një informacioni të plotë, të lehtë për t’u gjetur, të kuptueshëm dhe të lexueshëm për çdo 

individ/familje që i përket pakicës kombëtare egjiptiane, lidhur me programet e strehimit që 

ky institucion ofron dhe procedurat që duhen ndjekur për të aplikuar në to. Gjatë inspektimit 

të kryer nga KMD dhe kontaktit të drejtpërdrejtë me këto familje, rezultoi se ato ishin në 

padijeni të plotë të informacionit të sipërcituar.    

 

Komisioneri gjykon se Bashkia Kavajë ka patur dijeni të situatës së këtyre familjeve prej 

vitesh, ku një pjesë e mirë e tyre trajtohen me ndihmë ekonomike, pasi nuk kanë asnjë të 

ardhur tjetër për të jetuar dhe pavarësisht kësaj ky institucion nuk ka vepruar. Në këtë 

kontekst, KMD çmon se familjet egjiptiane që aktualisht jetojnë pranë godinës së ish-

Ndërmarrjes së Grumbullimit Kavajë dhe banesave (barakave) rreth saj, janë ekspozuar ndaj 

një qëndrimi të padrejtë dhe disfavorizues nga ana e Bashkisë Kavajë.   

 Lidhur me trajtimin e padrejtë, disfavorizues dhe të pabarabartë të subjekteve 
ankuese, si pasojë e ndërprerjes së energjisë elektrike në muajin dhjetor 2021 
dhe mosmbështetjes financiare për familjet në pamundësi për të përballuar 
tarifën e lidhjes së kontratës së shërbimit me OSHEE sh.a. 

Gjatë hetimit administrativ rezultoi se familjet, që i përkasin pakicës egjiptiane të qytetit të 

Kavajës që jetojnë pranë godinës së ish-Ndërmarrjes së Grumbullimit, Kavajë dhe banesave 

(barakave) rreth saj, prej vitit 2018, kanë përdorur energji elektrike falas, pasi godina ku kanë 

jetuar janë në pronësi të Bashkisë Kavajë dhe rrjedhimisht edhe kontrata e shërbimit për këtë 

godinë, ka qenë e lidhur ndërmjet OSHEE sh.a. dhe Bashkisë Kavajë. Në këtë kontekst, 

rezulton se Bashkia Kavajë ka qenë institucioni, i cili ka paguar energjinë elektrike të 36 

familjeve egjiptiane nga viti 2018 e në vijim. Në muajin dhjetor 2021, familjeve të 

sipërcituara u është ndërprerë energjia elektrike.  

 

Në korrespondencën zyrtare me Bashkinë Kavajë në cilësinë e subjektit kundër së cilit 

drejtohet ankesa, KMD ka kërkuar informacion edhe nga OSHEE sh.a., Kavajë, e cila nuk ka 

reaguar dhe nuk ka përcjellë informacion. Ndërkohë që, Bashkia Kavajë nuk ka dhënë arsye 

mbi ndërprerjen e energjisë elektrike për këto familje pikërisht në muajin dhjetor 2021, 

përgjatë stinës më të ftohtë të vitit, por ka sqaruar se është duke asistuar familjet egjiptiane që 

të lidhin kontrata shërbimi me OSHEE sh.a., Kavajë, si dhe e bën me dije Komisionerin se të 

gjitha familjet i ka pajisur me vërtetime që janë banorë të qytetit, me qëllim lidhjen e këtyre 

kontratave të shërbimit.  

 

Përfaqësuesi i subjekteve ankuese ka pretenduar se ndërmjet familjeve egjiptiane dhe 

Bashkisë Kavajë është lidhur një marrëveshje, sipas së cilës Bashkia Kavajë ka marrë përsipër 

t’u paguajë energjinë elektrike të konsumuar nga ana e tyre. Një marrëveshje e tillë është 

zbatuar deri në dhjetor 2021 nga ky institucion, i cili e mohon ekzistencën e një marrëveshjeje 

të tillë.  

 

Në bazë të verifikimeve të kryera në mënyrë të drejtpërdrejtë nga KMD, në godinën e ish- 

Ndërmarrjes se Grumbullimit Kavajë, rezulton se aktualisht pavarësisht faktit nëse këto 

familje kanë lidhur ose jo kontratë me OSHEE sh.a. Kavajë, të gjitha kanë energji elektrike. 

 

Referuar informacionit të administruar nga Bashkia Kavajë rezulton se nga 36 familje që janë 

aktualisht banore pranë godinës së ish-Ndërmarrjes së Grumbullimit, vetëm 27 prej tyre kanë 

paraqitur kërkesë për t’u pajisur me vërtetime si banorë të qytetit, për efekt të lidhjes së 

kontratës me OSHEE sh.a. Kavajë. Nga këto, vetëm 20 familje kanë lidhur kontrata shërbimi 

me OSHEE sh.a Kavajë. Lidhur me subvencionin që Bashkia Kavajë, mund t’u japë familjeve 

në nevojë, të cilat nuk kanë mundësi financiare për të paguar tarifën e lidhjes së kontratës së 

shërbimit me OSHEE sh.a., ky institucion e ka sqaruar KMD-në se kjo kategori familjesh 

duhet të depozitojë kërkesë me shkrim, që të mund të përfitojë ndihmë me vendim të Këshillit 

Bashkiak Kavajë. 

Sipas informacionit të dhënë nga Shoqata “Drejtësi Sociale”, numri familjeve që kanë lidhur 

kontrata për furnizimin me energji elektrike është 10 dhe jo 20, sikurse raporton Bashkia 

Kavajë. Për sa i përket kërkesave që këto familje duhet të depozitojnë në Bashki, që kjo e 

fundit t’i mbështesë financiarisht për të përballuar tarifën e lidhjes së kontratave të shërbimeve 

me OSHEE sh.a., subjekti ankues ka informuar se ka kërkuar mbështetje financiare nga 

bashkia, në një takim të realizuar nga përfaqësues të familjeve me përfaqësues të këtij 

institucioni. Në këtë kontekst, KMD gjykon se Bashkia Kavajë ka patur dijeni mbi gjendjen 

ekonomike të këtyre familjeve dhe pamundësisë së tyre financiare për të lidhur kontratë 

shërbimi për energjinë elektrike.   

Për këtë arsye, KMD çmon se ky institucion duhet të kishte vepruar dhe të kishte marrë masa 

të menjëherëshme për rregullimin e situatës. Bashkia Kavajë duhet të bënte të gjitha veprimet, 

për rregullimin e situatës ekzistuese nëpërmjet strukturave të saj të shërbimit social, të cilat 

duhet të kishin qenë në kontakt të vazhdueshëm me këto familje dhe të kishin kryer raportimet 

përkatëse. Për sa më sipër, KMD gjykon se momenti në të cilin është ndërprerë energjia 

elektrike për familjet egjiptiane ka qenë tepër i papërshtatshëm. Muaji dhjetor 2021 e në 

vijim, kanë qenë një ndër periudhat më të ftohta të stinës së dimrit, periudhë të cilën familjet e 

sipërcituara dhe fëmijët e tyre e kanë kaluar pa ngrohje e pa drita. Mungesa e energjisë 

elektrike gjatë stinës së dimrit për këtë kategori vulnerabël e rëndon pozitën e Bashkisë 

Kavajë. Komisioneri gjykon se Bashkia Kavajë nuk mund të justifikohet me faktin se familjet 

egjiptiane nuk kanë depozituar kërkesë me shkrim për të përfitur ndihmë financiare për të 

përballuar tarifat e lidhjes së kontratës së shërbimit me OSHE sh.a. Ky institucion duhet të 

kishte përdorur strukturat e tij, të shërbimeve sociale për t’u vënë në kontakt me këto familje 

dhe të kishte ndërmarrë hapat e nevojshëm për zgjidhjen e situatës, duke i ndihmuar këto 

familje në nevojë.  

 

Në këtë kontekst, KMD ka konstatuar pasivitet, neglizhencë dhe mosveprim të Bashkisë 

Kavajë, për zgjidhjen në mënyrë sa më të përshtatshme të situatës së energjisë elektrike, për 

familjet që i përkasin pakicës kombëtare egjiptiane, si dhe duke marrë masat e nevojshme, 

duke mbështetur financiarisht familjet egjiptianë që nuk kanë mundësi të përballojnë tarifat e  

lidhjes së shërbimit me OSHEE sh.a.  

 

Në këtë kontekst, Komisioneri çmon se nuk duhet anashkaluar edhe përgjegjësia e shoqërisë 

OSHEE sh.a., Drejtoria Rajonale Kavajë, e cila ndërpreu energjinë elektrike në banesat e  

familjeve egjiptiane, në një moment të papërshtatshëm, kur dimri dhe acari ishin në kulmin e 

tyre. Pavarësisht, se asnjë prej këtyre familjeve egjiptiane nuk ishte klient i drejtpërdrejtë i 

OSHEE sh.a., por në rastin konkret, cilësinë e klientit e kishte Bashkia Kavajë, e cila nuk ka 

kryer pagesat përkatëse, OSHEE sh.a. ka qenë në dijeni në faktit se godina e ish-Ndërmarrjes 

së Grumbullimit Kavajë ka qenë e banuar nga familjet që i përkasin pakicës kombëtare 

egjiptiane. Pra, këto familje jane klientë de facto të OSHEE sh.a., Drejtoria Rajonale Kavajë. 

Për analogji me klientët de jure të kësaj shoqërie, dhe përkatësisht me klientët që gëzojnë 

statusin e klientit në nevojë, Komisioneri vë në dukje Rregulloren e ERE-s “Mbi kushtet 

specifike për ndërprerjen e furnizimit me energji elektrike të klientëve në nevojë” ku ka 

parashikime specifike për ndërprerjen e energjisë elektrike në banesate tyre, aq më tepër në 

muajt më të ftohtë të dimrit.
5
  

                                                           
5
 Referuar Vendimit nr. 38, datë 11.02.2022, i KMD, T.B. kundër FSHU sh.a.; 

Në këto kushte, KMD gjykon se Bashkia Kavajë i ka ekspozuar familjet egjiptiane ndaj një 

qëndrimi të padrejtë dhe disfavorizues. 

 

B. Shkaku i mbrojtur  

B/1. Shkaku i mbrojtur “etnia”. 

Mbështetur në nenin 2
6
, të ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi, në ushtrimin e 

detyrës së tij siguron mbrojtjen efektive nga diskriminimi dhe çdo formë sjelljeje që nxit 

diskriminimin për një nga shkaqet që parashikon ky ligj. Ky ligj ndalon situatat, kur persona 

ose grupe personash në një situatë të njëjtë trajtohen në mënyra të ndryshme dhe situatat kur 

personat ose grupet e personave në situata të ndryshme trajtohen njësoj. 

Në nenin 1 të tij përcaktohet se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, 

përkatësinë prindërore, përgjegjësinë prindërore, moshën, gjendjen familjare ose martesore, 

gjendjen civile, vendbanimin, gjendjen shëndetësore, predispozicionet gjenetike, pamjen e 

jashtme, aftësinë e kufizuar, përkatësinë në një grup të veçantë, ose me çdo shkak tjetër”. 

Në çështjen Clift kundër Mbretërisë së Bashkuar (paragrafi 60) GJEDNJ-ja është shprehur se: 

“Pyetja nëse ekziston një ndryshim në trajtim bazuar në një karakteristikë personale ose të 

identifikueshme, në çdo rast është një çështje që duhet vlerësuar duke marrë parasysh të 

gjitha rrethanat e çështjes dhe duke pasur parasysh se qëllimi i Konventës është të garantojë 

jo të drejta që janë teorike ose jo reale, por të drejta që janë praktike dhe efektive”. 

 
Subjektet ankuese kanë pretenduar diskriminim për shkak të “etnisë”. Referuar nenit 1, të 

ligjit nr. 10221/2010 “Për Mbrojtjen nga Diskriminimi”, të ndryshuar, ky shkak i pretenduar 

nga to konsiderohet si shkak të mbrojtur, pasi parashikohet si të tillë në LMD, e ndryshuar. 

Njëkohësisht nga provat e administruara, rezulton se 36 familjet banuese pranë ambienteve të 

ish-Ndërmarrjes së Grumbullimit, Kavajë, e në banesat rreth saj, i përkasin pakicës kombëtare 

egjiptiane. 

Përkatësia etnike shpesh konsiderohet si pjesë e diskriminimit racor. Komiteti për të Drejtat 

Ekonomike, Sociale dhe Kulturore (KDESK) konsideron përkatësinë etnike si shkak të 

                                                           
6“Qëllimi i këtij ligji është të sigurojë të drejtën e çdo personi për: a) barazi përpara ligjit dhe mbrojtje të 

barabartë nga ligji; b)barazi të shanseve dhe mundësive për të ushtruar të drejtat, për të gëzuar liritë dhe të 

marrë pjesë në jetën publike; c) mbrojtje efektive nga diskriminimi dhe nga cdo forme sjelljeje qe nxit 

diskriminim.” 

mbrojtur për diskriminim, dhe si pjesë të mbrojtjes nga diskriminimi në bazë të racës dhe 

ngjyrës së lëkurës
7
. Sipas GJEDN-së, përkatësia etnike nxjerr origjinën nga idea mbi grupet 

shoqërore, tipari kryesor i të cilave është origjina e përbashkët nacionale, lidhshmëria me një 

fis të caktuar (ang. tribe), bindje fetare, gjuhë të përbashkët, ose origjinë dhe prapavijë 

kulturore dhe tradicionale
8
. 

GJEDNJ-ja në çështjen Timishev kundër Rusisë është shprehur se: “Përkatësia etnike dhe 

raca janë koncepte të lidhura dhe të mbivendosura. Megjithëse nocioni i racës është rrënjosur 

në idenë e klasifikimit biologjik të qenieve njerëzore në nënspecie sipas karakteristikave 

morfologjike të tilla si ngjyra e lëkurës apo karakteristikat e fytyrës, përkatësia etnike e ka 

origjinën e vet në idenë e grupeve shoqërore të shënuar nga kombësia e përbashkët, 

përkatësia fisnore, besimi fetar, gjuha e përbashkët, ose origjina dhe prejardhja kulturore dhe 

tradicionale
9” 

 

Përkufizimi më gjerësisht i pranuar mbi diskriminimin racor është ai i Konventës 

Ndërkombëtare për Eliminimin e Gjithë Formave të Diskriminimit Racor. Në nenin 1, kjo 

Konventë e përcakton  diskriminimin racor si çdo dallim, përjashtim ose privilegjim në bazë 

të racës, ngjyrës së lëkurës, origjinës ose origjinës nacionale ose etnike, që ka për qëllim 

pamundësimin ose vështirësimin të pranimit, gëzimit apo ushtrimit të bazës së barabartë të të 

drejtave dhe lirive bazë të njeriut në fushën e jetës ekonomike, shoqërore, kulturore, si dhe 

fusha tjera të jetës publike
10

.Në kontekstin rajonal evropian, me rëndësi është përkufizimi i 

Komisionit Evropian kundër Racizmit dhe Tolerancës (ECRI), sipas së cilit, racizmi dhe 

diskriminimi racor lidhen me bazat racë, ngjyrë të lëkurës, fe, nacionalitet ose origjinë 

nacionale ose etnike
11

. 

Bazuar në analizimin e sipërcituar, Komisioneri vlerëson të provuar nga subjektet ankuese, 

shkakun e pretenduar të diskriminimit, atë të “racës”/”etnisë”. 

B/2. Shkaku i mbrojtur “gjendja ekonomike”. 

Gjatë hetimit administrativ të kësaj ankese, Komisioneri konstatoi në mënyrë të drejtpërdrejtë 

se familjet që i përkasin pakicës egjiptianë të qytetit të Kavajës, të cilat jetojnë që prej vitit 

2018 në godinën e ish-Ndërmarrjes së Grumbullimit jetonin në kushte të mjerueshme dhe të 

një varfërie ekstreme. 12 familje të kësaj pakice kombëtare trajtohen me ndihmë ekonomike 

nga bashkia Kavajë, fakt që vërtetohet nga vërtetimet e dërguara në cilësi prove nga shoqata 

                                                           
7
 Komenti i përgjithshëm nr. 20 i Komitetit për të Drejta Ekonomike, Sociale dhe Kulturore. parag.19 

8
 Timishev v Russia (2007) 44 EHRR 776. para.55; 

9
GJEDNJ, Timishev kundër Rusisë (Numrat 55762/00 dhe 55974/00), 13 Dhjetor 2005, paragraf 55 

(ECtHR, Timishev v. Russia (Nos. 55762/00 and 55974/00), 13 December 2005, para. 55).; 
10

 Konventa për Eliminimin e të gjitha formave të diskriminimit racor. Neni 1; 
11

 ECRI General Policy Recommendation No. 7 on National Legislation to Combat Racism and Racial 

Discrimination. Council of Europe Website.  

<http://www.coe.int/t/dghl/monitoring/ecri/activities/gpr/en/recommendation_n7/ecri03 

8%20recommendation%20nr%207.pdf>.  

“Drejtësi Sociale”, ndërkohë që edhe pjesa tjetër e këtyre familjeve kishte një gjendje tepër të 

vështirë ekonomike.   

Në këto kushte, pavarësisht se në formularin e ankesës nuk është pretenduar, Komisioneri e 

gjykoi të arsyeshme të përfshijë si shkak diskriminimi edhe atë të gjendjes ekonomike të 

këtyre familjeve. 

Mbështetur në nenin 1, të ligjit nr. 10 221/2010 “Për Mbrojtjen nga Diskriminimi”, i 

ndryshuar, parashikohet se: “Ky ligj rregullon zbatimin dhe respektimin e parimit të barazisë 

dhe mosdiskriminimit në lidhje me racën, etninë, ngjyrën, gjuhën, shtetësinë, bindjet politike, 

fetare ose filozofike, gjendjen ekonomike, arsimore ose shoqërore, gjininë, identitetin gjinor, 

orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen 

civile, vendbanimin, gjendjen shëndetësore, predispozicionet gjenetike, pamjen e jashtme, 

aftësinë e kufizuar, përkatësinë në një grup të veçantë, ose me çdo shkak tjetër.”  

Në referencë të kësaj dispozite ligjore, rezulton se “gjendja ekonomike”, është shkak i 

mbrojtur, i parashikuara shprehimisht nga ligji. Komisioneri e mbështet dhe e provon këtë 

shkak edhe në konstatimet e drejtpërdrejta të kryera gjatë inspektimit në vend të këtyre 

familjeve, si dhe në vërtetimet për trajtim me ndihmë ekonomike
12

 të 12 familjeve egjiptiane 

që jetojnë në godinë dhe në banesat (barakat) rreth saj. 

Komisioneri çmon se gjendja ekonomike, si shkak diskriminimi, kryesisht lidhet me individë, 

grupe individësh apo grupe shoqërorë, të cilët janë në pamundësi ekonomike për të përballuar 

një jetesë normale dhe dinjitoze, dhe kjo pamundësi reflektohet në shumë fusha të jetës, që 

konsistojnë në pamundësi shoqërore, arsimore, intelektuale, materiale, kulturore apo 

ekzistenciale. Për sa më sipër, KMD gjykon se gjendja ekonomike konsiderohet shkak i 

mbrojtur dhe i provuar, për familjet egjiptiane, në cilësinë e subjekteve ankuese.   

 

C. Lidhja e trajtimit të padrejtë, disfavorizues dhe të pabarabartë me shkaqet e 
mbrojtura - raca/etnia dhe gjendja ekonomike. 
 

Mbështetur në provat e depozituara gjatë shqyrtimit administrativ të ankesës, rezultoi se 

familjet egjiptiane që banojnë në godinën e ish-Ndërmarrjes së Grumbullimit Kavajë,  i janë 

nënshtruar një trajtimi të padrejtë dhe disfavorizues nga ana e Bashkisë Kavajë, për sa i përket 

çështjes së sigurimit të një strehimi të përshtatshëm, për të kryer një jetesë normale dhe dinjitoze, 

sikurse edhe për sa i përket zgjidhjes së çështjes së energjisë elektrike të këtyre familjeve dhe 

mbështetjen e tyre financiare për të lidhur kontratat e shërbimit me OSHEE sh.a. Kavajë. Për sa më 

sipër, Komisioneri vë në dukje faktin se në çështjet e diskriminimit është e nevojshme që të 

                                                           
12

 Referuar vërtetimeve nr. 771, 772, 773, 774, 775 (2 vërtetime), 776 (2 vërtetime), 777, 781, 782, 783, datë 

06.06.2022, të lëshuara nga Sektori i Ndihmës Ekonomike i Bashkisë Kavajë.  

vërtetohet, nëse ekziston një përligje e arsyeshme dhe objektive për trajtimin ndryshe të 

evidentuar gjatë hetimit administrativ.  

Në kontekst të mbrojtjes ligjore, që i garantohet individit/grupeve të individëve, lidhur me 

shkakun e racës, përfshirë këtu edhe etninë, Komisioneri është mbështetur në analizimin e 

legjislacionit kombëtar dhe atij ndërkombëtar.  

Parimi i barazisë para ligjit dhe i mosdiskriminimit, sanksionohet nga Kushtetuta e Republikës 

së Shqipërisë, si një parim i përgjithshëm që përshkon të gjitha të drejtat dhe liritë themelore 

të njeriut, prandaj ai duhet tё gjejë shprehjen e tij në të gjithë legjislacionin shqiptar si dhe të 

zbatohet nga të gjithë, si nga institucionet edhe nga individët.  Kushtetuta e RSH-së 

parashikon shprehimisht se: “Të drejtat dhe liritë themelore të njeriut janë të pandashme, të 

patjetërsueshme, të padhunueshme dhe qëndrojnë në themel të të gjithë rendit juridik”. 

Njëkohësisht, Neni 18, i saj parashikon se: “1. Të gjithë janë të barabartë përpara ligjit. 

2.Askush nuk mund të diskriminohet padrejtësisht për shkaqe të tilla si gjinia, raca, feja, 

etnia, gjuha, bindjet politike, fetare a filozofike, gjendja ekonomike, arsimore, sociale ose 

përkatësia prindërore. 3. Askush nuk mund të diskriminohet për shkaqet e përmendura në 

paragrafin 2, nëse nuk ekziston një përligjje e arsyeshme dhe objektive.”  

 

Në nenin 59, pika 1, germa b), të Kushtetutës së Republikës së Shqipërisë përcaktohet 

shprehimisht detyrimi i shtetit shqiptar për plotësimin e nevojave të shtetasve të tij, për 

strehim. Kështu, në këtë dispozitë parashikohet se:“1. Shteti, brenda kompetencave 

kushtetuese dhe mjeteve që disponon, si dhe në plotësim të nismës dhe të përgjegjësisë 

private, synon: ……b) plotësimin e nevojave të shtetasve për strehim”. 

Gjykata Kushtetuese e Republikës së Shqipërisë, në jurisprudencën e saj, ka mbajtur 

qëndrimin se, parimi i shtetit të së drejtës detyron të gjitha organet e pushtetit publik që t’i 
ushtrojnë kompetencat e tyre vetëm në respektim të normave kushtetuese. Aktet juridike që 

nxirren nga këto organe duhet të jenë në pajtim me aktet juridike më të larta, si në kuptimin 

formal të tyre, ashtu edhe atë material. Respektimi i hierarkisë së akteve normative është një 

detyrim që buron nga parimi i shtetit të së drejtës dhe i koherencës në sistemin ligjor
13

. 

Me Kushtetutën e Republikës së Shqipërisë, e drejta ndërkombëtare që rrjedh nga 

marrëveshjet ndërkombëtare, ka një vend të posaçëm. Në këtë kontekst, sipas nenit 116 të 

Kushtetutës, marrëveshjet ndërkombëtare të ratifikuara me ligj, në hierarkinë e normave 

juridike renditen menjëherë pas Kushtetutës. Për pasojë, ato zënë një vend të rëndësishëm në 

të drejtën e brendshme e bëhen të detyrueshme për t’u zbatuar për çdo shtet, për të gjithë 

organet shtetërore. Njëkohësisht, theksohet fakti se kjo dispozitë kushtetuese duhet kuptuar 

dhe interpretuar në harmoni edhe me nenin 122, pikat 1 dhe 2, të Kushtetutës, ku sanksionohet 

se: “1. Çdo marrëveshje ndërkombëtare e ratifikuar përbën pjesë të sistemit të brendshëm 

juridik pasi botohet në Fletoren Zyrtare të Republikës së Shqipërisë. Ajo zbatohet në mënyrë 

                                                           
13

Referuar Vendimit nr.1, datë 12.01.2011, Vendimit nr. 2, datë 03.02.2010, si dhe Vendimit nr. 23, datë 

08.06.2011. të Gjykatës Kushtetuese. 

të drejtpërdrejtë, përveç rasteve kur nuk është e vetëzbatueshme dhe zbatimi i saj kërkon 

nxjerrjen e një ligji… 2. Një marrëveshje ndërkombëtare e ratifikuar me ligj ka epërsi mbi 
ligjet e vendit që nuk pajtohen me të… 

Shqipëria ka nënshkruar e ratifikuar disa akte ndërkombëtare, që në thelb kanë të bëjnë me 

trajtimin e barabartë, mosdiskriminimin, mbrojtjen dhe respektimin e të drejtave dhe lirive 

themelore të njeriut në përgjithësi, ndër të cilat është edhe Konventa Evropiane e të Drejtave 

të Njeriut (KEDNJ), e cila jo vetëm që është pjesë e e legjislacionit të brendshëm të 

Republikës së Shqipërisë, por zë një vend të veçantë e të rëndësishëm brenda tij. KEDNJ njeh 

dhe parashikon kufizime të përgjithshme dhe kufizime specifike për të drejta të veçanta. 

 

Ndalimi i diskriminimit garantohet nga Neni 14 i KEDNJ-së, i cili garanton trajtimin e 

barabartë në gëzimin e të drejtave të tjera të përcaktuara në Konventë. Protokolli 12 (2000) i 

KEDNJ-së, e zgjeron fushëveprimin e ndalimit të diskriminimit me anë të garantimit të 

trajtimit të barabartë në gëzimin e të gjitha të drejtave (duke përfshirë të drejtat sipas 

legjislacionit kombëtar). Në përputhje me Raportin Shpjegues të Protokollit, ai u krijua nga 

ekzistenca e nevojës për forcimin e mbrojtjes nga diskriminimi, që konsiderohej të formonte 

një element bazë për garantimin e të drejtave të njeriut. Protokolli lindi nga debatet për 

forcimin e barazisë gjinore dhe raciale në veçanti
14

. 

 

Në veçanti, fusha e mbrojtjes sipas nenit 1, të Protokollit të 12, të KEDNJ përfshin rastet kur 

subjekti është diskriminuar:  

“a) në gëzimin e çdo të drejte ligjore të njohur shprehimisht me ligj të veçantë;  

b) në gëzimin e çdo të drejte që rrjedh nga një detyrim i qartë i autoritetit publik sipas 

legjislacionit të brendshëm, sa kohë autoriteti ka detyrimin të dëshmojë një sjellje të caktuar 

mbi bazën e ligjit të brendshëm;  

c) nga autoriteti publik në ushtrimin e kompetencës disckrecionare; 

d) nga çdo akt apo mosveprim tjetër i autoritetit publik”. 

 

Mbrojtja nga diskriminimi në sferën e aksesit tek mallrat dhe shërbimet, duke përfshirë 

strehimin, zbatohet edhe në rastin e racës nëpërmjet Direktivës për Barazinë Raciale, miratuar 

në vitin 2000 nga organet ligjvënëse të BE-së. Direktiva në fjalë ndalon diskriminimin për 

shkak të racës ose etnisë në kontekstin e punësimit, por gjithashtu ka parashikime në 

përfshirjen tek sistemi i ndihmës sociale dhe sigurimeve shoqërore, si dhe mallrat dhe 

shërbimet. 

 

Direktiva për Barazinë Raciale nuk jep një përkufizim të termit “strehim”, por pavarësisht 

kësaj, sugjeron se dispozitat e saj duhet të interpretohet në dritën e të drejtave ndërkombëtare 

të njeriut, në veçanti të drejtës për respektimin e shtëpisë (sipas nenit 7 të Kartës së BE-së për 

të Drejtat Themelore dhe Nenit 8 të KEDNJ-së), dhe të drejtës për strehim të përshtatshëm 

(sipas nenit 11 të Marrëveshjes Ndërkombëtare për të Drejtat Ekonomike dhe Social 

Kulturore).  

 

Në përputhje me Nenin 11(1) të Komentit të Përgjithshëm Nr.4: E drejta për strehim të 

mjaftueshëm e Komitetin Evropian për të Drejtat Ekonomike Social Kulturore (KEDS), 

strehimi i përshtatshëm duhet të plotësojë një sërë kriteresh, dhe në veçanti duhet: të jetë me 

cilësi të mjaftueshme për garantimin e mbrojtjes nga elementët, duhet të reflektojë kriteret 

kulturore të banorëve (dhe të përfshijë automjetet, shtëpitë e rimorkiueshme, kampet dhe 

struktura të tjera jo të përhershme), të jetë e lidhur me shërbimet e ujësjellës kanalizimeve, 

dhe të jetë e lidhur me shërbimet publike dhe mundësitë për punësim nëpërmjet një 

infrastrukture të përshtatshme. Strehimi duhet të përfshijë gjithashtu mbrojtjen e përshtatshme 

kundër dëbimeve me forcë, dhe të jetë e përballueshme financiarisht
15

.  

 

Në çështjen European Roma Rights Centre (ERRC) kundër Portugalisë
16

, KEDS-ja ka 

vërtetuar ekzistencën e diskriminimit në lidhje me të drejtën e mbrojtjes sociale, juridike dhe 

ekonomike të familjeve, të drejtën e mbrojtjes nga varfëria dhe përjashtimit social dhe të 

drejtën e banimit përkatës (n. 16, 30 dhe 31 nga MSE-ja)
17

.  

 

Raporti i ECRI-i për Shqipërinë
18

, i datës 7 prill 2020, përsërit rekomandimin e tij që, 

autoritetet përgjegjëse shtetërore duhet të sigurojnë që të gjithë romët dhe egjiptianët, si çdo 

person tjetër, të gëzojnë të gjitha garancitë që parashikojnë aktet ligjore ndërkombëtare në 

lidhje me strehimin. Në veçanti, shtesat vulnerabël duhet të përfitojnë nga mbrojtja e duhur 

ligjore dhe të kenë mundësinë e strehimit në një banesë të përshtatshme. 

Raporti i sipërcituar në pikat 53-54, të tij përcakton se: 

“Situata e strehimit është ende jashtëzakonisht e vështirë për shumë romë dhe egjiptianë në 

Shqipëri. Përveç kushteve shpesh shumë të dobëta, mungesa e përhapur e titujve të pronësisë 

ose marrëveshjeve të sigurta të qiramarrjes i bën shumë anëtarë të këtij komuniteti të 

prekshëm nga dëbimet. Me rritjen e zhvillimit ekonomik në Shqipëri, romët dhe egjiptianët që 

jetojnë në banesa joformale kanë qenë nën presion për t’i braktisur vendbanimet e tyre, në 

disa raste duke u dëbuar shumë herë nga vende të ndryshme, pa qasje të lehtë në zgjidhje 

alternative dhe të përhershme të strehimit. Duke pasur parasysh që kërkesa e përgjithshme 

                                                           
15

 Komiteti i Kombeve të Bashkuara për të Drejtat Ekonomike Social Kulturore, “Koment i përgjithshëm Nr.4: e 
drejta për strehim të mjaftueshëm (Neni 11 (1))” Dokumenti i Kombeve të Bashkuara E/1992/23, 13 Dhjetor 
1991. 
16

 Referuar Decision No. 61/2010 European Roma Rights Centre (ERRC) v. Portugal ; 
17

Komiteti kishte vlerësuar se kishte munguar reagimi përkatës i shtetit, dhe me këtë dhe se ekziston 

diskriminimi që ka si bazë përkatësinë etnike. Një gjykim të këtillë Komiteti kishte sjellë dhe në rastin COHRE 

kundër Italisë.  
18

 https://www.kmd.al/wp-content/uploads/2020/07/Raporti-i-ECRI-t-për-Shqipërinë.pdf 

për strehim social në vend tejkalon ofertën, kjo zakonisht nuk është një zgjidhje e 

menjëhershme, përveç një numri të vogël të personave të prekur. Sidoqoftë, shumë romë dhe 

egjiptianë preferojnë, ose edhe insistojnë, të qëndrojnë së bashku në grupet e tyre të krijuara, 

të cilat jo vetëm që përbëjnë një identitet kulturor për ta, por janë edhe rrjete të rëndësishme 

mbështetëse për të përballuar më mirë varfërinë dhe efektet e margjinalizimit shoqëror. 

 

Në raportin e tij të mëparshëm, ECRI rekomandoi që: 

(i) autoritetet të forcojnë përpjekjet e tyre për të rregulluar strehimin e paligjshëm për 

romët dhe egjiptianët;  

(ii) (ii) personat e dëbuar nga shtëpitë e tyre të gëzojnë të gjitha garancitë e dhëna 

nga standardet përkatëse ndërkombëtare (njoftim paraprak, mbrojtje të 

përshtatshme ligjore, disponueshmëri të banesave alternative);  

(iii)  (iii) akses me përparësi për strehim social, duke u reformuar në mënyrë që të 

përfshijë më mirë personat e prekur nga prishja e banesave/dëbimeve”. 

Referuar jurisprudencës së GJEDNJ-së, Gjykata, në qëndrimet e saj ka qenë jashtëzakonisht e 

rreptë në lidhje me diskriminimin për shkak të racës ose përkatësisë etnike duke u shprehur 

se: “Asnjë diferencë në trajtim, që bazohet ekskluzivisht ose në një masë vendimtare tek 

përkatësia etnike e një personi nuk mund të përligjet objektivisht në një shoqëri demokratike 

bashkëkohore, të ndërtuar në parimet e pluralizmit dhe respektit për kulturat e ndryshme”. 

 

Detyrimi ligjor i organeve shtetërore dhe e drejta për të përfituar nga parashikimet e 

mësipërme ligjore, për kategorinë e individëve që i përkasin minoriteteve të caktuara (për 

shkak të etnisë dhe racës së tyre) të cilët gëzojë të drejtën e mbrojtjes sociale, ekonomike, 

juridike, etj, sanksionohet dhe në aktet ligjore e nënligjore kombëtare, në të njëjtën frymë si 

në aktet ndërkombëtare sipërcituar. 

 

Në nenin 10, të ligjit nr. 22/2018 “Për strehimin social” gjen parashikim edhe parimi i 

mosdiskriminimit. Në këtë nen parashikohet shprehimisht se: “1. Të drejtat që burojnë nga ky 

ligj i garantohen pa asnjë lloj diskriminimi çdo individi, pavarësisht nga gjinia, raca, ngjyra, 

feja, etnia, gjuha, identiteti gjinor, orientimi seksual,bindjet politike, fetare ose filozofike, 

gjendja ekonomike, arsimore, sociale, shtatzënia, përkatësia ose/dhe përgjegjësia prindërore, 

gjendja familjare ose martesore, gjendja civile, gjendja shëndetësore, predispozicionet 

gjenetike, aftësia e kufizuar, përkatësia në një grup të veçantë dhe çdo gjendje që sjell pasoja 

diskriminuese. 

2. Askujt nuk mund t’i mohohet e drejta për të përfituar strehim në një nga programet 

sociale të strehimit për shkaqe të përmendura në pikën 1, të këtij neni, përveç rasteve kur një 

program social strehimi është i programuar në mënyrë të posaçme dhe të shprehur për t’i 
ardhur në ndihmë individëve ose grupeve në nevojë.” 

Në Planin Kombëtar të Veprimit për Barazi, Përfshirje dhe Pjesëmarrjen e Romëve dhe 

Egjiptianëve (PKVBPPR) në Republikën e Shqipërisë (2021-2025), sikurse edhe PKVBPPR 

paraardhës (2016-2020), parashikohet marrja e masave të nevojshme nga ana e shtetit shqiptar 

lidhur me çështjen e strehimit të pakicës kombëtare rome dhe egjiptiane. Në pikën 3/7 

“Parimet Themelore”/ “Promovimi i lidhjeve ndërsektoriale” – Plani i Veprimit (2021-2025) 

trajton nevojat për këto pakica kombëtare në një sërë fushash kyçe, duke përfshirë: arsimin 

dhe promovimin e dialogut ndërkulturor, shëndetësinë, strehimin dhe integrimi urban, 

punësimin dhe arsimin e aftësimin profesional, mbrojtjen sociale dhe regjistrimin civil dhe 

aksesin në sistemin e drejtësisë,  me synim nxitjen e integrimit në mënyrë gjithëpërfshirëse 

dhe të qëndrueshme. Në Rubrikën 4 “Kushtet Aktuale dhe Sfidat”, të këtij Plani
19

 citohet se: 

Situata e strehimit është ende e vështirë për shumë anëtarë të minoritetit Rom dhe Egjiptianë 

në Shqipëri. Përveç kushteve shpesh shumë të rrënuara, mungesa e titujve të pronësisë ose 

marrëveshjeve të sigurta të qiramarrjes i bën shumë anëtarë të këtij komuniteti të prekshëm 

nga dëbimet. Shumë njerëz ngritën banesat e tyre në tokë publike të papërdorur edhe në 

pronë, pronësia e së cilës mbetet e paqartë pas rënies së komunizmit në fillim të viteve 1990. 

Sipas të dhënave të Sondazhit Rajonal për Komunitetin Rom, 84% e komunitetit Rom kanë 

akses në elektricitet dhe 50% e anëtarëve të minoritetit Rom kanë akses në ujin e pishëm në 

banesat e tyre  krahasuar me shifrën 89% që i takon fqinjëve jo-Romë.” 

 

Në Pjesën II – Qëllimet e Politikave dhe Objektivat Specifikë/ Qëllimet Strategjike të 

PKVBPPRE 2021-2025, pika 2, të Planit të Veprimit (2021-2025) parashikohet se një ndër 

qëllimet strategjike më të rëndësishëm të këtij plani është edhe përmirësimi i kushteve të 

strehimit për anëtarë të Minoriteteve Rome dhe Egjiptiane si dhe legalizimi i të gjitha 

vendbanimeve jo formale. Objekti Specifik 1, i këtij qëllimi strategjik përcakton shprehimisht 

rritjen e numrit të përfituesve romë dhe egjiptianë nga çdo program strehimi. Në elaborimin 

që i bëhet këtij objektivi citohet: “Anëtarë të komunitetit Rome dhe Egjiptianë vazhdojnë ende 

të përballen me vështirësi për sa i takon çështjeve të  strehimit. Këtu përfshihen vështirësitë në 

aplikimin për strehim social. Në më të shumtën e rasteve ka mungesa në  burimin e 

verifikueshëm të të ardhurave dhe dokumenteve të tjera si dhe procedurat janë të ndërlikuara. 

Kjo situatë e vështirë shoqërohet edhe me mungesën e strehëve të përkohshme (si, Qendra 

Kombëtare Tranzitore e Emergjencave) dhe mungesës së alternativave afatgjata dhe e 

zgjidhjeve të qëndrueshme të strehimit për këto komunitete.  Mbështetja me ndihmë ligjore 

falas për anëtaret e Minoritetit Rom dhe Egjiptian për problemet që ata mund të hasin gjatë 

procesit të përfundimit të legalizimit është domosdoshmëri. Shumë familje rome dhe 

egjiptiane jetojnë në objekte të paprivatizuara ende si: ish-ndërmarrje, pulari, pallate etj, ose 

i kanë nisur procedurat dhe nuk i kanë përfunduar ato, pra nuk zotërojnë titujt e pronësisë së 

vendbanimit…”. 

                                                           
19

 Referuar faqes 12, të Planin Kombëtar të Veprimit për Barazi, Përfshirje dhe Pjesëmarrjen e Romëve & 

Egjiptianëve në Republikën e Shqipërisë (2021-2025); 

Në kuadër të proçesit të integrimit të Shqipërisë në BE, Qeveria Shqiptare ka miratuar disa 

dokumenta, siç janë Plani Kombëtar i Integrimit Europian 2015-2020 dhe Udhërrëfyesi për 

plotësimin e 5 Prioriteteve, që përcaktojnë masa konkrete për realizimin e këtij proçesi. Pesë 

prioritetet kyçe që rezultojnë nga dialogu politik i nivelit të lartë midis qeverisë dhe BE-së 

përfshijnë, “masa efikase për forcimin e mbrojtjes së të drejtave të njeriut, duke përfshirë 

romët dhe politikat antidiskriminuese”. Përmbushja e Prioritetit 5 në Udhërrëfyesin e 

Qeverisë, orienton marrjen e masave në shumë fusha të politikave specifike për 

Romët/Egjiptianët si: rregjistrimi civil, aksesi në drejtësi, arsimi, dialogu ndërkulturor, 

punësimi dhe përmirësimi i aftësive, kujdesi shëndetësor, strehimi dhe integrimi urban dhe 

mbrojtja sociale. Janë pikërisht këto fusha që kanë orientuar objektivat kryesore të përcaktuara 

në këtë dokument. Gjithashtu duke marrë parasysh angazhimet e përshkruara në dokumentin 

Udhërrëfyes Plani i Veprimit jep një listë më të detajuar të aktiviteteve që do të zbatoheshin 

gjatë periudhës 2016-2020
20

. Ndër të tjera, Plani i Veprimit trajton nevojat në një sërë fushash 

kyçe përfshirë: arsimin dhe promovimin e dialogut ndërkulturor, shëndetësinë, strehimin dhe 

integrimin urban, punësimin dhe arsimin e aftësimin profesional, mbrojtjen sociale, 

regjistrimin civil dhe aksesin në sistemin e drejtësisë, me synim nxitjen e integrimit në mënyrë 

gjithëpërfshirëse dhe të qëndrueshme. 

Në këtë kontekst, vlen të theksohet fakti se Komisioneri për Mbrojtjen nga Diskriminimi ka 

theksuar vazhdimisht se mbrojtja e shtresave në nevojë dhe gëzimi i të drejtave të tyre në 

mënyrë të barabartë dhe pa diskriminim duhet të jetë një ndër elementët kryesor i cili duhet të 

mbahet në konsideratë nga ana e institucioneve të cilët kanë rol të drejtpërdrejtë në 

përmirësimin e kushteve të jetesës, apo integrimin e këtij komuniteti në shoqëri. 

Përveç sa më sipër, gjatë hetimit administrativ të ankesës nr. 29/2021, KMD shtoi edhe 

shkakun e gjendjes ekonomike të familjeve egjiptiane, si shkak diskriminimi të mbrojtur dhe 

të provuar për subjektet ankuese. Në këtë kontekst, legjislacioni shqiptar dhe ndërkombëtar 

parashikon mbrojtje nga diskriminimi edhe për shkak të gjendjes ekonomike të individit apo 

grupeve të individëve. 

 
Neni 18, pika 1 dhe 2, të Kushtetutës së Republikës së Shqipërisë parashikon shprehimisht se: 

“1. Të gjithë janë të barabartë përpara ligjit. 2.Askush nuk mund të diskriminohet 

padrejtësisht për shkaqe të tilla si gjinia, raca, feja, etnia, gjuha, bindjet politike, fetare a 

filozofike, gjendja ekonomike, arsimore, sociale ose përkatësia prindërore. 

 

Neni 14, i KEDNJ, “Ndalimi i diskriminimit”, përcakton se: “Gëzimi i të drejtave dhe i lirive 

të përcaktuara në këtë Konventë duhet të sigurohet, pa asnjë dallim të bazuar në shkaqe të 

tilla si seksi, raca, ngjyra, gjuha, feja, mendimet politike ose çdo mendim tjetër, origjina 

                                                           
20

 Plani Kombëtar i Veprimit për Integrimin e Romëve dhe Egjiptianëve 2016-2020, fq. 1, 2. 

kombëtare ose shoqërore, përkatësia në një minoritet kombëtar, pasuria, lindja ose çdo status 

tjetër”21
.  

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, por në mënyrë të 

shprehur neni 1, i ligjit parashikon mbrojtjen nga diskriminimi për shkak të gjendjes 

ekonomike, duke përcaktuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, 

përkatësinë prindërore, përgjegjësinë prindërore, moshën, gjendjen familjare ose martesore, 

gjendjen civile, vendbanimin, gjendjen shëndetësore, predispozicionet gjenetike, pamjen e 

jashtme, aftësinë e kufizuar, përkatësinë në një grup të veçantë, ose me çdo shkak tjetër.” 

 
Komenti i Përgjithshëm nr. 20 “Mosdiskriminimi në të drejtat ekonomike, sociale dhe 

kulturore”, i Komitetit për të Drejtat Ekonomike, Sociale dhe Kulturore, i Kombeve të 

Bashkuara parashikon: “Situata sociale dhe ekonomike e një personi kur jeton në varfëri ose 

është i pastrehë mund të rezultojë në diskriminim të përhapur, stigmatizim dhe stereotipe 

negative që mund të çojnë në refuzimin ose aksesin e pabarabartë për të njëjtën cilësi të 

arsimit dhe kujdesit shëndetësor si të tjerët, si dhe mohim ose akses të  pabarabartë në vendet 

publike”. 

 

Komisioneri për Mbrojtjen nga Diskriminimi, si një institucion barazie i specializuar për 

mbrojtjen nga diskriminimi, në zbatim të dispozitave të Ligjit nr. 10221, datë 04.02.2010 “Për 

Mbrojtjen nga Diskriminimi”, i ndryshuar,  ka si qëllim të sigurojë të drejtën e çdo personi 

për: “a) barazi përpara ligjit dhe mbrojtje të barabartë nga ligji; b) barazi të shanseve dhe 

mundësive për të ushtruar të drejtat, për të gëzuar liritë dhe për të marrë pjesë në jetën 

publike; c) mbrojtje efektive nga diskriminimi dhe nga çdo formë sjelljeje që nxit 

diskriminimin”. 

 

Në Kreun III, të ligjit të sipërcituar parashikohet mbrojtje e posaçme nga diskriminimi në 

fushën e të mirave dhe shërbimeve. Ky ligj në nenin 20, pika 1, të tij parashikon se: “1. 

Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t’i arrijë ose t’i përdorë ato: a) duke 

refuzuar t’i japë një personi apo grupi personash të mira apo shërbime për shkaqet e 

përmendura në nenin 1 të këtij ligji; b) duke refuzuar t’i ofrojë një personi të mira apo 

shërbime në mënyrë të ngjashme, ose me cilësi të ngjashme, ose në kushte të ngjashme me ato 

në të cilat këto të mira apo shërbime i ofrohen publikut në përgjithësi.” 

                                                           
21

 Gjendja ekonomike përfshihet në opsionin “për çdo shkak tjetër”. 

Diskriminimi përkufizohet nga Ligji 10221/2010 “Për Mbrojtjen nga Diskriminimi”, i 

ndryshuar, në nenin 3, pika 1, si: “Çdo dallim, përjashtim, kufizim apo preferencë, bazuar në 

cilindo shkak të përmendur në nenin 1 të këtij ligji, që ka si qëllim apo pasojë pengesën apo 

bërjen e pamundur të ushtrimit në të njëjtën mënyrë me të tjerët, të të drejtave e lirive 

themelore të njohura me Kushtetutën e Republikës së Shqipërisë, me aktet ndërkombëtare të 

ratifikuara nga Republika e Shqipërisë, si dhe me ligjet në fuqi”.  

 

Në nenin 3/1, të LMD të ndryshuar parashikohet shprehimisht: “Çdo sjellje diskriminuese që 

është motivuar nga më shumë se një shkak, kur është kryer më shumë se një herë, kur ka 

zgjatur për një periudhë të gjatë kohore, ose kur ka sjellë pasoja veçanërisht të dëmshme për 

viktimën përbën formë të rëndë të diskriminimit.” 

 

Kodi i Procedurës Administrative
22

 ka saktësuar se barra e provës në çështjet e diskriminimit 

të pretenduar, i kalon palës tjetër/organit publik, në këtë rast Bashkisë Kavajë, e cila duhet të 

provojë se subjekti ankues nuk është trajtuar në mënyrë të padrejtë, për shkakun e pretenduar. 

Kështu, neni 82, pika 2 e tij, përcakton se: “Në rastet kur pala paraqet prova mbi të cilat 

bazon pretendimin për sjelljen diskriminuese dhe në bazë të të cilave mund të prezumohet se 

ka pasur diskriminim, pala tjetër dhe/ose organi publik detyrohet të provojë se faktet nuk 

përbëjnë diskriminim, pavarësisht nga detyrimi i organit publik për të vënë në dispozicion të 

palëve provat e zotëruara prej saj”. 

LMD, i ndryshuar, ka saktësuar gjithashtu se barra e provës në çështjet e diskriminimit të 

pretenduar, i kalon palës tjetër/organit publik, në këtë rast Bashkisë Kavajë, që duhet të 

provojë se ankuesit nuk është ekspozuar ndaj një qendrimi të padrejtë dhe disfavorizues për 

shkaqet e pretenduara. 

Neni 33, pika 7/1 i LMD, të ndryshuar, përcakton se:“Në rastet kur pala ankuese paraqet 

fakte mbi të cilat bazon pretendimin për sjelljen diskriminuese dhe në bazë të të cilave mund 

të prezumohet se ka pasur diskriminim, pala tjetër, kundër së cilës është paraqitur ankesa, 

detyrohet të provojë se faktet nuk përbëjnë diskriminim.” 

 

Parimi i ndarjes së barrës së provës është një parim i mirënjohur tashmë në legjislacionin e 

BE-së dhe KEDNJ. KEDS
23

 gjithashtu ka pranuar që në çështjet e diskriminimit, barra e 

provës nuk duhet të varet plotësisht nga ankuesi, por duhet të jetë objekt i një rregullimi të 

duhur. 

                                                           
22 Kështu, neni 82, pika 2 e tij, përcakton se: “Në rastet kur pala paraqet prova mbi të cilat bazon pretendimin për sjelljen 

diskriminuese dhe në bazë të të cilave mund të prezumohet se ka pasur diskriminim, pala tjetër dhe/ose organi publik 

detyrohet të provojë se faktet nuk përbëjnë diskriminim, pavarësisht nga detyrimi i organit publik për të vënë në dispozicion 

të palëve provat e zotëruara prej saj”. 
23 Komiteti Evropian per të Drejtat Sociale. 

Duke qenë se pala kundër të cilës drejtohet ankesa disponon gjithë informacionin dhe 

dokumentacionin e nevojshëm për të provuar bazueshmërinë e pretendimeve, legjislacioni i ka  

transferuar barrën e provës palës kundër të cilës është paraqitur ankimi, kur vihet re se prima 

facie është ngritur një pretendim për diskriminim. Pala kundër të cilës është paraqitur ankesa 

ka barrën e provës të provojë se trajtimi i diferencuar nuk është diskriminues. 

 

 

Kjo mund të realizohet në njërën nga dy mënyrat e mëposhtme: 

1. Duke vërtetuar se nuk ka ndonjë lidhje shkakësore, midis shkakut të mbrojtur dhe 

trajtimit të pafavorshëm apo të pabarabartë ose, 

2. Duke demonstruar që megjithëse ky trajtim është i lidhur me shkakun e pretenduar, 

ekziston një justifikim i arsyeshëm dhe objektiv.  

Nëse subjekti kundër së cilit drejtohet ankesa nuk është në gjendje të provojë njërën nga të 

dyja, atëherë do të jetë përgjegjës për diskriminimin.
24

 

Në aspektin procedural, si fillim pala ankuese duhet të provojë se i vetmi shpjegim i 

arsyeshëm për trajtimin e diferencuar, është shkaku i mbrojtur nga diskriminimi dhe në 

kushtet, kur arrihet ky nivel provueshmërie barra e provës për të provuar të kundërtën, që 

veprimet nuk përbëjnë diskriminim i bie palës tjetër. Pra, nëse faktet e prezantuara nga 

ankuesi duken të besueshme dhe në përputhje me provat në dispozicion, GJEDNJ në 

praktikën e vet i ka pranuar ato si të provuara, përveçse kur pala tjetër kundër së cilës paraqitet 

ankesa paraqet një shpjegim alternativ bindës. GJEDNJ pranon si fakte ato vlerësime “të 

mbështetura nga vlerësimi i lirë i të gjitha provave….provat mund të vijnë nga 
bashkëekzistenca e deduksioneve/prezumimeve mjaftueshmërisht të forta, të qarta dhe të 

përputhshme apo nga prezumime faktesh të pa kundërshtuara. Për më tepër, niveli i bindjes i 

nevojshëm për arritjen e një konkluzioni të veçantë dhe lidhur me këtë, shpërndarja e barrës 

së provës, janë të lidhura ngushtësisht
25”. 

Për sa më sipër, mbështetur në provat dhe faktet e administruara, KMD vlerësoi se jemi para 

situatës së prezumimit të diskriminimit nga Bashkia Kavajë, kundrejt familjeve që i përkasin 

pakicës egjiptiane, që banojnë në godinën e ish-Ndërmarrjen e Grumbullimit Kavajë dhe 

banesat rreth saj dhe si pasojë barra e provës bie mbi këtë subjekt. 

                                                           
24

https://fra.europa.eu/sites/default/files/fra_uploads/fra-2018-handbook-non-discrimination-law 2018_en.pdf, 

fq.232. 
25

 GJEDNJ, Nachova dhe të tjerët kundër Bullgarisë (GC) paragrafi 147, (ECtHR, Nachova and others v. 

Bulgaria [GC] (Nos. 43577/98 and 43579/98), 6 July 2005). Kjo përsëritet në çështjen e GJEDNJ-së, Timishev 

kundër Rusisë (Numrat 55762/00 dhe 55974/00), 13 Dhjetor 2005, paragrafi 39 (ECtHR, Timishev v. Russia 

(Nos. 55762/00 and 55974/00), 13 December 2005), dhe GJEDNJ, D.H dhe të tjerët kundër Republikës Çeke 

[GC] (Nr. 57325/00), 13 Nëntor 2007, paragrafi 178 (ECtHR, D.H. and others v. the Czech Republic [GC] (No. 

57325/00), 13 November 2007).  

Në lidhje me rastin në fjalë, mbështetur në analizimin e fakteve dhe provave të depozituara 

nga subjektet ankuese dhe Bashkia Kavajë, si dhe në bazë të rezultateve që dolën nga 

procedura e shqyrtimit të ankesës, Komisioneri ka vlerësuar se ekziston një trajtim i padrejtë 

dhe i disfavorshëm i palës ankuese nga ana e Bashkisë Kavajë, pasi ky institucion ka reflektuar 

mosveprim, neglizhencë dhe pasivitet në marrjen e masave të nevojshme për sigurimin e një 

strehimi të përshtatshëm të familjeve egjiptiane, që jetojnë në godinën e ish-Ndërmarrjes së 

Grumbullimit Kavajë, si dhe për zgjidhjen e në mënyrë sa më të përshtatshme çështjes së 

energjisë elektrike, për familjet që i përkasin pakicës kombëtare egjiptiane, duke marrë masat 

e nevojshme dhe duke mbështetur financiarisht familjet egjiptianë që nuk kanë mundësi të 

përballojnë tarifat e  lidhjes së shërbimit me OSHEE sh.a. Njëkohësisht, Bashkia Kavajë  edhe 

pse ka patur dijeni mbi gjendjen ekonomike të këtyre familjeve, ku një pjesë e 

konsiderueshme e tyre trajtohet me ndihmë ekonomike, nuk ka vepruar në zbatim të 

kompetencave të saj për të zgjidhur problematikat respektive. Gjatë hetimit administrativ, 

është konsideruar si rrethanë rënduese për Bashkinë Kavajë edhe mosgarantimi i pagesës së 

energjisë elektrike, që ka sjellë si pasojë ndërprerjen e saj, për këto familje përgjatë muajit 

dhjetor 2021.    

 

Komisioneri vlerëson se nga informacionet e dërguara nga ana e Bashkisë Kavajë, në asnjë 

rast nuk u arrit të provohej:  

1. Që nuk ka ndonjë lidhje shkakësore midis shkaqeve të pretenduara nga subjektet 

ankuese dhe KMD, që është raca/etnia dhe gjendja ekonomike dhe trajtimit të 

pafavorshëm apo të pabarabartë nga ana e Bashkisë Kavajë, të konstatuar edhe nga 

Komisioneri në këtë vendim. 

 

2. Që për veprimet dhe mosveprimet e këtyre subjekteve kundrejt subjekteve ankuese  

kanë një justifikim të arsyeshëm dhe objektiv, pra që këto veprimeve dhe 

mosveprimeve ndiqnin një synim të ligjshëm dhe masat për arritjen e këtij synimi ishin 

proporcionale. 

 

Në këto kushte, Komisioneri për Mbrojtjen nga Diskriminimi, konstaton se Bashkia Kavajë, 

me anë të mosveprimeve të saj, ka vendosur familjet egjiptiane para një situate diskriminuese, 

për shkak të racës, etnisë dhe gjendjes ekonomike. Për sa më sipër, KMD gjykon se gjendja e 

rëndë e jetesës së familjeve egjiptiane, që banojnë në godinën e ish-Ndërmarrjes së 

Grumbullimit Kavajë dhe banesave përreth, ka një kohëzgjatje disavjeçare, ka sjellë pasoja 

veçanërisht të dëmshme për to, si dhe diskriminimi është konsumuar për disa shkaqe të 

përcaktuara të nenin 1 të LMD-së, të ndryshuar. Bazuar sa më sipër, Komisioneri vlerëson se, 

ndaj grupit të ankuesve është konsumuar një formë e rëndë diskriminimi nga ana e Bashkisë 

Kavajë, pasi përmbushen parashikimet e  sipërcituara të nenit 3/1 të LMD-së, të ndryshuar. 

Bazuar në nenin 33, pika 10 të Ligjit “Për Mbrojtjen nga Diskriminimi”, të ndryshuar, 

përcaktohet se: “Vendimi përmban rregullimet dhe masat e duhura, duke caktuar edhe një 

afat për kryerjen e tyre”, ndërsa bazuar në nenin 33, pika 12, përcaktohet: “Kur vendos 

masën, komisioneri siguron që ajo të jetë: a) e efektshme dhe parandaluese; dhe b) në 

përpjesëtim me gjendjen që e shkaktoi vendosjen e masës” 

 

Ligji nr. 10 221/2010 “Për Mbrojtjen nga Diskriminimi”, i ndryshuar, në nenin 33/10 të tij, 

nuk ka përcaktuar masat që duhen marrë për rregullimin e situatës diskriminuese, por e ka 

lënë në diskrecionin e Komisionerit. Pra, Komisioneri rast pas rasti, vendos se cilat janë 

rregullimet dhe masat që duhen marrë në mënyrë që të sigurojë mbrojtjen efektive nga 

diskriminimi të personave që pretendojnë se janë viktima të diskriminimit. Ligji “Për 

Mbrojtjen nga Diskriminimi”, i ndryshuar, nëpërmjet nenit 33/12, ka vendosur kriteret që 

duhet të ndjekë Komisioneri në përcaktimin e masës që ai jep nëpërmjet vendimeve të tij.  

 

PËR KËTO ARSYE: 

Mbështetur në nenin 1, nenin 3/1, nenin 7, pika 1, neni 20 dhe 21, pika 1, nenin 32, pika 1, 

gërma a) e nenin 33 të Ligjit nr. 10 221, datë 04.02.2010 “Për Mbrojtjen nga Diskriminimi”, 

të ndryshuar,  
 

Komisioneri për Mbrojtjen nga Diskriminimi, 

V E N D O S I: 

1. Konstatimin e diskriminimit për shkak të “racës”, “etnisë” dhe “gjendjes ekonomike”, 

në formën e rëndë të tij, të familjeve që i përkasin pakicës kombëtare egjiptiane, 

banuese në godinën e ish-Ndërmarrjes së Grumbullimit Kavajë dhe banesave rreth saj, 

nga ana Bashkisë Kavajë. 

 

2. Në referencë të pikës 1 të këtij vendimi, Bashkia Kavajë të marrë masa të 

menjëhershme për sigurimin e një strehimi të përshtatshëm, për secilën prej tyre, 

nëpërmjet programeve të strehimit, që ky institucion zbaton. 

 

3. Në referencë të pikës 2, të këtij vendimi, Bashkia Kavajë të marrë masa të 

menjëhershme për kryerjen e investimeve provizore në infrastrukturën e godinës së 

ish-Ndërmarrjes së Grumbullimit Kavajë dhe banesave përreth saj, ku banojnë familjet 

egjiptiane, si dhe ndërtimin e kanalizimeve për ujrat e zeza, kryerjen e furnizimit të 

vazhdueshëm me ujë të pijshëm dhe me energji elektrike. 

 

4. Brenda afatit ligjor 30 ditor, Bashkia Kavajë të dërgojë një plan veprimi për 

sistemimin e familjeve egjiptiane, që janë subjekte të kësaj ankese, ku të evidentohen 

masat e nevojshme, që ky institucion ka planifikuar për strehimin e tyre, përgjatë 12 

muajve të ardhshëm, nëpërmjet programeve të strehimit që kjo bashki zbaton dhe do të 

zbatojë në muajt në vijim. 

 

5. Në referencë të pikës 1 të këtij vendimi, Bashkia Kavajë të raportojë pranë 

Komisionerit në muajt Shtator 2022, Dhjetor 2022, Mars 2023 dhe qershor 2023, mbi 

mënyrën se si janë zbatuar masat e planit të veprimit (për periudha 3 mujore), për 

sistemimin me strehim të përshtatshëm dhe dinjitoz të këtyre familjeve, që i përkasin 

pakicës kombëtare egjiptiane të qytetit të Kavajës. 

 

6. Në referencë të pikës 1 të këtij vendimi, Bashkia Kavajë dhe Këshilli Bashkiak Kavajë 

të marrin të gjitha masat për mbështetjen financiare të atyre familjeve egjiptianë, të 

cilat nuk kanë mundësi financiare për të përballuar tarifat e lidhjes së kontratave të 

shërbimit me OSHEE sh.a. 

 

7. Mbështetur në nenin 33 pika 11, të ligjit “Për Mbrojtjen nga Diskriminimi”, të 

ndryshuar, Bashkia Kavajë, detyrohet që brenda 30 (tridhjetë) ditëve të njoftojë 

Komisionerin, lidhur me veprimet e ndërmarra për zbatimin e këtij vendimi. 

 

8. Moszbatimi i këtij vendimi sjell si pasojë ndëshkimin me gjobë. 

 

9.  Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

 

 

 

KOMISIONERI 
 

 

 Robert GAJDA 

Fusha  - Të mira dhe Shërbime 

Shkak – raca/etnia, gjendja ekonomike 

Lloji i vendimit – diskriminim, formë e rëndë 

	KOMISIONERI PËR MBROJTJEN NGA DISKRIMINIMI
	Sipas informacionit të dhënë në ankesë, rezulton se këto familje që i përkasin pakicës kombëtare egjiptiane jetojnë në varfëri ekstreme dhe në kushte shumë të vështira jetese në lagjen nr. 2, në godinat e ish-Ndërmarrjes së Grumbullimit (në kapanone) ...
	Për sa më sipër, Shoqata “Drejtësi Sociale” thekson faktin se familjet që i përkasin pakicës kombëtare egjiptiane, po diskriminohen për shkak të etnisë, duke mos u siguruar banim të përshtatshëm, sipas ligjit nr. 22/2018 “Për strehimin social”, duke i...
	Informacioni i kërkuar nga Bashkia Kavajë konsistonte mbi çështjet e mëposhtme:
	1. Informacion mbi numrin e saktë të familjeve që i përkasin pakicës kombëtare egjiptiane, të zhvendosura në Godinat e ish-Ndërmarrjes së Grumbullimit Kavajë, datën dhe arsyet e zhvendosjes së tyre në këto godina;
	2. Informacion mbi afatin kohor, që familjet e sipërcituara do të jetojnë në këto godina;
	3. Ç’parashikon marrëveshja e Bashkisë Kavajë me familjet që i përkasin pakicës kombëtare egjiptiane, lidhur me sistemimin e tyre në banesa të përherëshme, si dhe mbi pagesën e energjisë elektrike për sa kohë këto familje do të jetojnë në Godinat e is...
	4. Informacion mbi mënyrën se si është planifikuar nga Bashkia Kavajë, sistemimi i këtyre familjeve, në banesa të përshtatshme dhe përherëshme për to;
	5. Periudha kohore përgjatë së cilës, Bashkia Kavajë ka paguar energjinë elektrike të konsumuar nga famijet që i përkasin pakicës kombëtare egjiptiane, të zhvendosura në Godinat e ish-Ndërmarrjes së Grumbullimit Kavajë;
	6. Informacion mbi arsyet e ndërprerjes së energjisë elektrike në këto godina dhe cilat janë masat që do të ndërmerren për lidhjen e saj për këto familje;
	3. Kopje e njoftimit të OSHEE sh.a. për ndërprerjen e energjisë elektrike në këto godina;
	1. Informacion lidhur me institucionin që ka përgjegjësinë e administrimit të godinave të ish-Ndërmarrjes së Grumbullimit, Kavajë, ku aktualisht jetojnë familjet që i përkasin pakicës kombëtare egjiptiane;
	2. Ku banojnë aktualisht 7 familjet, që i përkasin pakicës kombëtare egjiptiane, të cilat janë cilësuar në shkresën nr. 236/2 prot., datë 28.02.2022, e Bashkisë Kavajë, si banorë të përhershëm të këtij qyteti?
	3. Informacion nëse është e mundur strehimi i familjeve që jetojnë pranë godinave të ish-Ndërmarrjes së Grumbullimit, Kavajë, nëpërmjet subvencionimit të qirasë nga ana e Bashkisë Kavajë. Nëse jo, cila është zgjidhja afatgjatë e menduar për strehimin ...
	4. Informacion nëse ekziston një marrëveshje me shkrim e Bashkisë Kavajë me familjet që i përkasin pakicës kombëtare egjiptiane, lidhur me strehimin permanent të tyre dhe pagesën e energjisë elektrike;
	5. Informacion se cili subjekt ka kryer pagesën e energjisë elektrike të familjeve të sipërcituara, për periudhën para muajit dhjetor 2021;
	6. Informacion nëse Bashkia Kavajë ka lëshuar vërtetimet përkatëse që janë banorë të qytetit të Kavajës, për të gjitha familjet e sipërcituara, me qëllim lidhjen e kontratave të shërbimit të energjisë elektrike me OSHEE sh.a.;
	7. Informacion mbi numrin e familjeve egjiptiane, të cilat kanë lidhur kontratë të energjisë elektrike, me OSHEE sh.a., Kavajë;
	8. Informacion se si do të veprohet me familjet e tjera, që i përkasin pakicës kombëtare egjiptiane, që nuk kanë mundësi ekonomike të paguajnë tarifën për lidhjen e kontratës së shërbimit me parapagesë me OSHEE sh.a.
	1. Informacion mbi numrin e përgjithshëm të familjeve të sipërcituara, që kanë lidhur kontratë shërbimi me OSHEE sh.a;
	2. Informacion mbi familjet, që i përkasin pakicës kombëtare egjiptiane dhe jetojnë pranë godinave të ish-Ndërmarrjes së Grumbullimit Kavajë, që nuk kanë lidhur ende kontratë shërbimi me OSHEE sh.a.
	3. Informacion mbi numrin e familjeve të sipërcituara, që nuk kanë mundësi ekonomike për të përballuar tarifat e lidhjes së kontratës së shërbimit me OSHE sh.a.
	4. Informacion mbi masat e ndërmarra nga ana e Bashkisë Kavajë dhe Këshillit Bashkiak Kavajë, për familjet që i përkasin pakicës egjiptiane dhe që nuk kanë mundësi ekonomike për të përballuar tarifat e lidhjes së kontratës së shërbimit me OSHE sh.a.
	- Në përgjigje të shkresës së sipërcituar, Bashkia Kavajë dërgoi shkresën nr. 1164/3, datë 26.05.2022, nëpërmjet së cilës informon se numri i përgjithshëm i familjeve, që i përkasin pakicës kombëtare egjiptiane të qytetit të Kavajës, të cilat kanë par...
	- Shkresa e sipërcituar iu dërgua për dijeni me e-mail, Shoqatës “Drejtësi Sociale”.
	1. Informacion mbi programet e strehimit social, që Bashkia Kavajë ka zbatuar për 5 (pesë) vitet e fundit;
	2. Informacion mbi numrin e përgjithshëm të familjeve të qytetit të Kavajës që kanë përfituar nga programet e strehimit social të Bashkisë Kavajë për 5 (pesë) vitet e fundit;
	3. Të kryhen verifikimet përkatëse dhe të dërgohet informacion, nëse 36 familjet që i përkasin pakicës kombëtare egjiptiane dhe jetojnë pranë godinave të ish-Ndërmarrjes së Grumbullimit Kavajë, kanë aplikuar për strehim social pranë Bashkisë Kavajë. N...
	4. Në kushtet kur, strehimi pranë godinave të ish-Ndërmarrjes së Grumbullimit Kavajë i familjeve të sipërcituara duhet të jetë i përkohshëm, të dërgohet informacion mbi masat që janë marrë nga Bashkia Kavajë për strehimin e tyre, përmanent, në banesa ...
	- Bashkia Kavajë nuk i dërgoi përgjigje shkresës së KMD-së brenda afatit të përcaktuar në to.
	Mbështetur në provat e administruara gjatë procesit të shqyrtimit të ankesës, Komisioneri vlerëson se:
	A. Lidhur me trajtimin e padrejtë, disfavorizues dhe të pabarabartë të subjekteve ankuese.
	Në ankesën nr. 242, datë 29.12.2021, e 36 familjeve, që i përkasin pakicës kombëtare egjiptiane të qytetit të Kavajës, që përfaqësohen nga Shoqata “Drejtësi Sociale”, pretendohet diskriminim për shkak të “etnisë” nga ana Bashkisë Kavajë. Objekti i kës...
	 Lidhur me trajtimin e padrejtë, disfavorizues dhe të pabarabartë të subjekteve ankuese, si pasojë e mos sistemimit të tyre në kuadër të programeve të strehimit social të Bashkisë Kavajë.
	Legjislacioni shqiptar ka rregulluar ligjërisht çështjen e mbështetjes dhe krijimit të mundësive për strehim të familjeve që janë në nevojë. Në këtë kontekst, ligji nr. 22/2018 “Për strehimin social” ka si qëllim përcaktimin e rregullave dhe procedura...
	Në nenin 4, të ligjit nr. 22/2018 “Për strehimin social” parashikohet se:
	Parimi i respektimit të kulturës dhe traditave të komuniteteve është një ndër parimet bazë mbi të cilin mbështetet ligji i sipërcituar. Në këtë kontekst, referuar nenit 7 të ligjit,  njësitë e vetëqeverisjes vendore, në planifikimin e zonave të banimi...
	Në nenin 9 të këtij ligji parashikohet se: “Organet e njësive të vetëqeverisjes vendore duhet të sigurojnë:
	a) informacion të plotë, të lehtë për t’u gjetur, të kuptueshëm dhe të lexueshëm për çdo individ/familje. Informacioni duhet të përmbajë:
	i) llojin e programit social të strehimit që zbatohet në atë njësi të vetëqeverisjes vendore;
	ii) kushtet që duhet të plotësojnë subjektet e interesuara për t’u përfshirë në programin specifik të strehimit;
	iii) dokumentacionin që kërkohet për verifikimin e të dhënave që deklaron subjekti i interesuar;
	iv) procedurën që do të ndiqet nga njësia e vetëqeverisjes vendore për miratimin e përfituesve;
	v) organin ankimor, të cilit duhet t’i drejtohet subjekti që nuk është përzgjedhur si fitues, afatet kohore dhe formatin e ankimit;
	b) transparencë në procesin e përzgjedhjes e të publikimit, si dhe vënien në dispozicion të dokumentacionit përkatës për të interesuarit;
	c) ndihmë për plotësimin e formularëve të aplikimit për strehim, për individët me aftësi të kufizuar në të parë dhe në të folur, nëpërmjet interpretuesit të gjuhës së shenjave ose lehtësuesit të komunikimit, të moshuarit, për personat që nuk kuptojnë ...
	Ligji i sipërcituar përcakton edhe llojin e programeve sociale të strehimit. Sipas nenit 11 të këtij ligji, përcaktohet se:
	“1. Në programet sociale të strehimit përfshihen:
	a) programi i banesave sociale me qira, në vijim BSQ;
	b) programi për përmirësimin e kushteve të banesave ekzistuese, deri në një ndërtim të ri;
	c) programi i banesave me kosto të ulët, në vijim BKU;
	ç) programi për zhvillimin e zonës me qëllim strehimi;
	d) programi për krijimin e banesave të përkohshme;
	dh) programi i banesave të specializuara.
	2. Njësitë e vetëqeverisjes vendore kujdesen që familjet dhe individët, të cilët nuk kualifikohen si përfitues në njërin program, të kenë mundësi për të kaluar dhe përfituar në një program tjetër strehimi social, kur plotësojnë kushtet ligjore.
	3. Individi/familja nuk mund të përfitojë njëkohësisht nga më shumë se një program strehimi social në të njëjtën kohë.”
	Në referencë të nenit 13 të ligjit të sipërcituar, statusin e përfituesit nga programet sociale, sipas këtij ligji, e gëzon çdo individ që ka mbushur moshën 18 vjeç dhe familjet e regjistruara në zyrat e gjendjes civile në njësitë e vetëqeverisjes ven...
	Në nenin 14, pikat 1-2, të ligjit nr. 22/2018 “Për strehimin social” parashikohet se:
	“1. Përfshirja në programet sociale të strehimit bëhet nëpërmjet aplikimit në zyrën përkatëse të njësisë së vetëqeverisjes vendore të vendbanimit/ vendqëndrimit të aplikantit. 2. Individi/familja pa të ardhura, me të ardhura shumë të ulëta ose të ulët...
	Ligji i sipërcituar kryen edhe një parashikom për të ashtuquajturat “strehat e përkohshme”. Në nenin 54 të ligjit parashikohet se :

